
LIMIAR

			Os distintos capítulos deste libro constitúen un exercicio de historia crítica consistente en contrastar o pasado e o presente, o que foi e o que se nos di que é e será o país nun futuro inmediato. Un exercicio que toma como referencia esa estraña idea da «morte de Galicia» que dende hai máis dunha década vén sendo difundida pola prensa, radio e televisión mediante o emprego de conceptos ideolóxicos como os de «catástrofe demográfica», «sangría demográfica», «declive demográfico», «inverno demográfico», «suicidio demográfico», «baleiro demográfico»…, e tras os que se atopa o natalismo. Unha ideoloxía de carácter transversal no plano político, conservadora no eido social, obsesionada pola natalidade, pola valorización social do rol da muller como esposa e nai e pola defensa da familia tradicional e numerosa. Unha ideoloxía caracterizada, ademais, pola súa insistente prédica da pronta apocalipse demográfica, económica, social e cultural que se abaterá sobre Galicia e da que son responsables as mulleres, por negarse a ter o número de fillos que realmente deberan ter, e non os que elas queren ou poden, e os vellos, por empeñarse en vivir máis tempo do que lles toca.

			Nado en Francia hai máis dun século, o natalismo chegou a Galicia da man das nosas elites políticas e sociais pouco antes de 2005-2006, se ben, posteriormente, estas alentaron a súa rápida e ampla difusión social a través do patrocinio outorgado, primeiro, a unha curta pero intensa campaña de propaganda desenvolvida entre 2011 e 2013, e logo, a un permanente e repetido marteleo sobre as nosas cabezas dos seus principios básicos a través dos medios de comunicación. Neste senso, varias cousas chamaron poderosamente a atención dos historiadores.

			Primeiro, que á marxe de quen gobernase, a Xunta fose a principal inspiradora e impulsora da chegada e prédica do natalismo en Galicia. Segundo, a serie de complicidades mediáticas, sociais, culturais e políticas coas que contou para facer efectiva esa prédica. Terceiro, que o desenvolvemento da mencionada campaña de propaganda, os seus tempos, como o posterior mantemento e presenza na vida social dos temas que a conformaron, seguise, no básico, o modelo das campañas que o natalismo puxera en práctica en Francia entre 1870 e 1940. Cuarto, que a súa aparición e difusión no seo da sociedade galega coincidise no tempo co inicio da nova vaga emigratoria que está a padecer Galicia. Quinto, que no mesmo momento en que os contidos desta ideoloxía comezaban a ser espallados socialmente polas autoridades e os seus agoireiros, unhas e outros evitasen falar ou referirse á existencia da emigración, quer no plano histórico quer na actualidade, procedendo deste xeito a realizar unha relectura da realidade demográfica e social do presente que, paradoxalmente, nega o peso que sobre el ten un pasado no que tanto a citada emigración como a importancia social e familiar da vellez xogaron un papel determinante.

			Deixando agora á marxe a valoración social e familiar da vellez, ese esquecemento reiterado da emigración e ese intento por crear un «relato» histórico a futuro dende o presente sen contar coa súa presenza e importancia no pasado resultan francamente sorprendentes, máxime cando se estima que á altura de 2015 había preto de 380.000 galegos afectados por ela, e deles, aproximadamente, un de cada dous con estudos medios ou superiores. Son a faciana máis evidente da quinta vaga emigratoria que ten golpeado Galicia ao longo da súa historia, ou se se quere, a terceira que esta sofre nos últimos cento cincuenta anos. En contra do que cabería pensar, estas tres últimas vagas non se sucederon a razón dunha cada medio século, visto que entre a de 1950-1975 –na que se calcula saíron do país preto de medio millón de persoas– e a que comeza a producirse a mediados da década do 2000, apenas si pasaron pouco máis de trinta anos.

			Foron estes, cómpre recoñecelo, anos nos que Galicia experimentou mudanzas salientables no eido económico e social, caso por exemplo da progresiva perda de importancia que coñeceu o sector primario, da paulatina tendencia da poboación a concentrarse nas vilas e cidades ou da expansión que nelas coñeceu o sector servizos. Moitos destes cambios foron posibles grazas á recepción dende 1986 de cuantiosas axudas europeas, as cales, como é sabido, buscaban fomentar a cohesión, o desenvolvemento e a converxencia económica e social de Galicia coas rexións máis avanzadas de Europa. Entre outras cousas, axudando a adaptar o seu sistema produtivo a actividades de alto valor engadido, propiciando o nacemento dun tecido empresarial orientado á innovación e creando oportunidades para aumentar a participación dos mozos e mozas no mercado laboral. Por esta razón, e tras os centos de millóns investidos neste senso, o desencadeamento da terceira vaga emigratoria que está a sacudir a Galicia contemporánea, a primeira da democracia, situada a trinta anos da de 1950-1975, non deixa de ser rechamante. E moi en particular para todas as persoas que están afectadas por ela, as cales, xunto coas súas familias, non deixan de preguntarse onde están os efectos deses fondos europeos, en que se investiron os cartos, como se xestionaron ou quen se leva beneficiado deles.

			Diante da existencia desta terceira vaga, e logo do diñeiro gastado, non debe ser doado para as elites económicas e sociais do país explicarlle ao común dos galegos e galegas o porqué da mesma. Máis aínda se temos en conta que a emigración é un comportamento poboacional –con implicacións demográficas, obviamente– que sitúa a súa orixe nas eivas e nas diferenzas económicas e sociais que condicionan ou impiden a materialización das expectativas vitais e sociais dos individuos e das súas familias nos seus respectivos lugares de nacemento. De aí que diante da imposibilidade de facelo na súa terra, os galegos e as galegas marchen dela. A emigración non é algo que estea pois no seu ADN, nin é o reflexo do seu espírito inquieto e aventureiro, como acotío cacarexa a prensa, senón a proba máis clara e evidente de que, e despois deses centos de millóns de euros europeos investidos en Galicia para evitalas, as eivas e as diferenzas económicas e sociais que a orixinan seguen hoxe tan vivas nela como hai trinta ou máis anos. Xa que logo, podería dicirse que o inicio desta terceira vaga emigratoria da época contemporánea, insistimos, a primeira da democracia, sería a máis clara expresión do fracaso histórico que coñece o proxecto de país sostido polas elites económicas e sociais que veñen gobernando os destinos de Galicia dende a morte de Franco. Un fracaso que, expresado en termos sociais, para elas non é tal. A fin de contas, esas elites non adoitan emigrar, consolidáronse no pasado como caste económica e social, entre outras cousas, grazas aos beneficios que tiraron da mencionada emigración, e teñen garantida hoxe a súa posición e o seu predominio económico e social en Galicia grazas ao mantemento e funcionamento dun mecanismo que fai posible a sistemática expulsión dunha parte significativa da súa poboación; neste caso, a composta polos integrantes da xeración mellor formada que nunca antes tivo Galicia.

			Diante desta realidade, e antes de recoñecer ou de explicar o fracaso do seu proxecto de país, as nosas elites optaron, unha vez máis, por volver a facer ese clásico exercicio de hexemonía cultural ao que xa nos teñen acostumados. Así, non dubidaron en proceder a importar e difundir socialmente ese rancio natalismo de inspiración francesa dende as institucións políticas, administrativas e culturais que controlan coa inestimable axuda dos medios de comunicación que acotío subvencionan, sementando deste xeito no presente as bases da que debera ser a futura «historia oficial» de Galicia. Nela, dinnos, non haberá emigración, nin vellos sós e miserentos, nin mulleres sen fillos, polo que amosa ser «unha historia» construída a partir da negación ou do agocho interesado de aspectos clave do noso pasado colectivo. Aspectos como, por exemplo, o enorme peso e influencia que sobre a configuración do presente que estamos a vivir tivo, e ten, a importancia social e familiar da vellez; a aberrante persistencia secular das desigualdades económicas e sociais que propician e alentan a emigración; a forte pegada desta no desenvolvemento demográfico, económico, social ou cultural do país; ou a indiferenza que cara a ela amosaron, e amosan, as clases sociais que histórica e socioloxicamente se beneficiaron, e benefician, dela.

			A resposta a este peculiar intento por sentar as bases dunha futura «historia» de Galicia é a que move este exercicio de historia crítica, na que os distintos autores que participan nel daranlle conta ao lector do que a día de hoxe sabemos sobre a vellez e a emigración no pasado, poñendo así de manifesto, nese sinxelo contraste que el mesmo poderá facer entre ese pasado e o que sobre a unha e a outra se lle está a contar acotío nos medios de comunicación, que ningunha das dúas ten nada que ver con esa pretendida «morte de Galicia». Deste xeito comprobará de primeira man a importancia que o coñecemento da nosa historia ten á hora de permitirnos comprender e pensar criticamente o presente no que vivimos, o que é unha condición indispensable para poder chegar a intuír cal podería ser o noso posible inmediato futuro, por outra banda, sempre aberto, sempre imprevisible.

			Os distintos capítulos deste libro seguen unha ordenación cronolóxica e, na nosa opinión, esta debería ser a lectura que se realizase dos mesmos, se ben o lector pode optar tamén por facer unha lectura intercalada ou aleatoria deles, o que non lle suporá ningún problema. Mais a sucesiva lectura dos mencionados capítulos entendemos ten a vantaxe de permitirlle ir tomando conciencia de xeito paulatino da estreita relación que a emigración e a vellez mantiveron entre si e con aspectos moi relevantes da historia económica, social, política, familiar e demográfica de Galicia. É dicir, malia ser ambas as dúas dous eixos centrais da nosa historia non se explican nin se entenden por si mesmas, máxime cando este non é un libro sobre a historia da emigración e a historia da vellez, senón, polo contrario, un intento de amosar a capacidade de vertebración que a emigración e a vellez tiveron do noso pasado e, xa que logo, para configurar o noso presente. Por exemplo, a lectura que recomendamos coidamos axudaría ao lector a apreciar a paulatina forza e relevancia que a mencionada vellez acadou ao longo das idades media, moderna e contemporánea, nas que os nosos maiores foron quen de incidir con forza sobre o desenvolvemento da vida social, familiar e cultural de Galicia en planos e facetas moi relevantes da nosa historia, algúns dos cales mesmo forman parte da identidade galega, a que, como se verá, é unha identidade plenamente europea. 

			Pola mesma, apreciariamos tamén como a emigración contribuíu a incrementar o paulatino protagonismo das mulleres na vida económica, social e familiar das súas respectivas comunidades; a acentuar o avellentamento da poboación en amplas zonas de Galicia; a dar lugar ao nacemento e consolidación de novas clases sociais, pouco ou nada interesadas en que unha situación emigratoria que as favorecía e enriquecía mudase; a aumentar a conciencia de seu dos galegos na diáspora; a debilitar os fundamentos da lingua e da súa fala na Terra; a sentar as bases para a diminución da fecundidade, isto é, do número medio de fillos por muller; a converterse na escusa perfecta para intervir e manipular a vida política da Galicia contemporánea; a exacerbar o grao de avellentamento da poboación galega a comezos do século XXI, o que, chegado o caso, alentou a actual privatización dos servizos públicos de atención aos maiores e a prédica desa apocalipse demográfica e social que, segundo os seus agoireiros, culminará coa suposta «morte de Galicia». E non só iso, senón que a perspectiva histórica que empregaremos nos permitirá mesmo remontarnos no tempo até as orixes do país, onde poderemos ver os efectos que as saídas dos seus habitantes e as chegadas e asentamento nel de novas poboacións tiveron na conformación da Gallaecia romana grazas a procesos de aculturación de corte netamente europeo.

			En suma, un exercicio de historia crítica que entendemos é necesario, mesmo urxente, se se queren combater os perversos efectos que para a sociedade galega e para a Historia como ciencia social se derivan da posta en práctica dese torpe e rancio exercicio de hexemonía cultural ao que nos temos referido, o cal pasa por traer a Galicia e á vida dos galegos ideoloxías trasnoitadas que negan as claves do seu pasado e, xa que logo, do seu futuro como país, como pobo e como cultura.

			Isidro Dubert
Na Coruña, xuño de 2019

		

	
		
			
AGOIROS E AGOIREIROS DA MORTE DE GALICIA

			[ISIDRO DUBERT]

			A capacidade de xerar ruído non acredita o dereito a ser escoitado, e o xerado até agora […] foi ruído, non unha argumentación histórica

			Suzanne Marchand e Anthony T. Grafton (1997)

			Observando de máis preto, non se descobre, en xeral […] máis ca homes mediocres. Políticos, encargados de escribir a historia, case que sen coñecementos históricos, sempre sorprendidos polos acontecementos, negándoos ou incapaces de os prever

			Albert Memmi (1957)

			Para comprender esa estraña obsesión que os distintos gobernos galegos e o aparato informativo e institucional subvencionado pola Xunta de Galicia veñen amosando dende hai máis dunha década ante a suposta «catástrofe demográfica» que, din, os galegos estamos a xerar por non querer ter fillos e avellentar de máis, temos que remontarnos ao acontecido en Francia a finais do século XIX. A atención ao alí sucedido é a proba máis evidente de que o exercicio da Historia como ciencia social a converte nun saber incómodo, xa que nos permite, grazas ao estudo do pasado, facernos cunha visión crítica do presente. De aí a pretensión dos poderosos e das autoridades académicas de rebaixar o seu estatuto científico á categoría de Humanidades, de convertela nun saber domesticado, submiso, sempre atento a satisfacer as particulares necesidades ideolóxicas de lexitimación social dos primeiros coa aquiescencia das segundas.1 A respecto disto, unha rápida e sinxela ollada ao acontecido en Francia hai máis dun século contribuirá a desvelarnos o que se agocha hoxe tras ese intento por converter os vellos e as mulleres nos responsables de todos os males de Galicia, «atraso» económico e social incluído. 

			O «natalismo», un vello coñecido dos historiadores

			No remate do século XIX, Francia era o país máis avellentado de Europa e, ademais, estaba afectado por unha caída da fecundidade, do número de fillos por muller, orixinada pola difusión que dende finais do século XVIII coñecía no seo da súa sociedade aquilo que os contemporáneos chamaban «os funestos secretos» –as prácticas contraceptivas–. Porén, esta situación non deu lugar ao longo do XIX a ningún debate realmente significativo sobre a existencia dun problema demográfico até chegar a 1870. Foi entón, no marco da guerra con Prusia, en setembro dese ano, cando se produciu a derrota das tropas francesas na batalla de Sedán. Dous anos após desta, o goberno facía públicos os resultados do censo de 1872, o cal puña de relevo que Francia tiña 440.000 habitantes menos que os rexistrados no censo de 1866, co que se advertía que había no país un exceso de mortes sobre o número de nacementos. A partir deste momento, produciuse un cambio radical na percepción da cuestión demográfica por parte das elites sociais. A perda de poboación que reflectía o censo de 1872 fixo que nelas agromase o medo ás consecuencias xeoestratéxicas, económicas e sociais que se derivarían da posibilidade de que Francia se atopase nos inicios dun devalo demográfico que, a medio prazo, chegase a cuestionar a súa posición como gran potencia europea.

			Neste contexto, se até aproximadamente os comezos da década de 1870 a literatura de divulgación relativa a temas demográficos publicada en Francia xiraba ao redor do control da fecundidade, con posterioridade a esa data os seus contidos pasaron a centrarse en como pór remedio á urxente necesidade que o país tiña de ver incrementado o número de nacementos. É máis, a partir de entón, e a instancia das elites sociais, as cifras de habitantes dos sucesivos censos, as taxas de natalidade, de mortalidade, de fecundidade…, empezaron a ser interpretadas na prensa como indicadores da «boa» ou da «mala saúde» da que gozaba a poboación francesa co obxectivo de pór en garda, de sensibilizar, ao conxunto da sociedade sobre un problema demográfico que, no fondo, era un problema político estreitamente ligado ao seu desexo de seguir mantendo a grandeur de Francia en Europa.

			Deste xeito, entraban agora na escena pública ideas como a de «vitalidade demográfica» ou a de «despoboamento», dous conceptos que, como nos lembra Virginie de Luca Barruse, non son propiamente demográficos, pois remiten á percepción que se ten e á instrumentalización que se fai das consecuencias políticas, económicas e sociais que se supón van derivarse da caída do número de habitantes. No entanto, para evitar esas consecuencias, houbo deputados en Francia que non dubidaron en propor ao Parlamento a adopción de medidas excepcionais, como por exemplo aquela que en 1883 solicitaba que a República, que era laica, restaurase e promocionase socialmente os valores propios da familia cristiá, e con eles, que puxese en vigor leis que defendesen, amparasen e fomentasen as familias numerosas. En relación con esta particular percepción de decadencia demográfica e de crise social, a medida que se achegaba a fin do século foi cada vez máis frecuente a edición de obras de divulgación destinadas a sensibilizar ao gran público acerca das implicacións sociais e económicas que se derivarían da caída da natalidade. Proba diso é que ao longo do ano 1902 saía do prelo cada día e medio un libro ou un folleto no que se abordaban en termos case que apocalípticos os problemas que en Francia orixinaba o «imparable despoboamento».

			En suma, entre 1872 e os comezos do século XX as elites sociais, políticas e intelectuais mobilizáronse e organizáronse arredor da idea de como e de que facer para favorecer o incremento da poboación francesa. Durante eses anos foise creando no seu seo unha corrente de opinión que acabou por demandar abertamente ao Estado a adopción de medidas lexislativas que estimulasen e fomentasen a natalidade. Unha corrente que en 1896 desembocou na aparición da Alliance Nationale pour l’Acroissement de la Population Française, un lobby formado por deputados de distintos partidos, intelectuais de diferentes tendencias e ideoloxías, profesores de universidade, xornalistas, comerciantes, avogados, mestres, funcionarios etc. O «natalismo» facía así a súa entrada na historia de Francia e amosábase como unha ideoloxía transversal, pois os seus fundamentos eran asumidos e compartidos por personaxes tan opostos como, por exemplo, os deputados conservadores, radicais ou socialistas presentes no Parlamento ou os monárquicos e católicos que estaban fóra da cámara e conspiraban contra a República.

			Dende a súa aparición, a Alliance Nationale desenvolveu unha actividade frenética, quer a través de actos públicos a favor da natalidade que ela mesma patrocinaba, quer co apoio outorgado aos organizados por asociacións afíns, moitas delas controladas pola Igrexa católica. En paralelo alentou o desenvolvemento dunha campaña de propaganda, perfectamente estruturada e orquestrada, cuxo obxectivo era sementar o alarmismo e a preocupación social ante os negativos efectos económicos e sociais que, dicía, se derivarían da diminución da poboación. Nesta campaña a prensa xogou un papel capital, ao ser o vehículo ideal para difundir entre o gran público as peculiares interpretacións natalistas, que se reforzaban grazas á presentación e comentario interesado nas súas páxinas das taxas de mortalidade, de natalidade ou dos gráficos poboacionais que adoitaban acompañalas. Ao mesmo tempo, os homes da Alliance Nationale, moitos deles sen formación demográfica, escribían acotío artigos nos xornais sobre a caída da natalidade, editaban folletos e ensaios acerca do «problema demográfico» de Francia, daban conferencias sobre el por todo o país ou fundaban asociacións destinadas a remedialo, como por exemplo, a de familias numerosas. 

			Figura 1. Evolución da poboación francesa, 1801-1969

			Fonte: INSSEE. Elaboración propia

			Figura 2. Revista da Alliance Nationale pour l’Acroissement de la Population Française promovendo o natalismo, 1926

			Figura 3. Propaganda natalista: sen nacementos Francia avellenta e morre

			Fonte: F. Boverat, Comme nous vaincrons la dénatalité, Editions de l’Alliance Nationale contre la Dépopulation, Paris 1939, p. 56

			Tras a I Guerra Mundial, que supuxo a desaparición en apenas catro anos de preto de 1,3 millóns de franceses novos en idade de ter fillos, os homes da Alliance Nationale redobraron a súa presión sobre as elites sociais, intelectuais e políticas, namentres que as organizacións afíns procederon a intensificar a difusión social de mensaxes alarmantes sobre a suposta «catástrofe demográfica» na que vivía inmersa Francia. É agora, como nos lembra Patrice Bourdelais, cando se produce a estreita ligazón entre a caída da natalidade e o avellentamento da poboación; noutras palabras, cando se presenta este último como consecuencia directa da primeira. Do funcionamento deste binomio, dicían os natalistas, só cabía agardar a decadencia demográfica; a perda do impulso económico e da capacidade competitiva de Francia; o marasmo social e a falta de creatividade das súas xentes; o ensimesmamento do país, algo que era propio de vellos e enfermos; o debilitamento da súa cultura e a desaparición da súa lingua por mor da presión dunha intensa e crecente inmigración estranxeira… Nesta tesitura, afirmaban, o remedio a estes males pasaba polo firme apoio do Estado á natalidade, a cal tiña que producirse preferibelmente no seo de familias numerosas. E para conseguilo, era necesario que a muller asumise o seu «natural» e «nobre» rol de esposa e nai.

			Ao falar así, o natalismo demostraba ser algo máis ca unha mera preocupación polo chamado «problema demográfico», visto que se sustentaba –e aínda hoxe se sustenta– sobre unha visión conservadora, patriarcal e sexista da orde social. Non en van, a incitación á natalidade, a defensa da familia tradicional ou da asunción por parte da muller do «seu papel natural» de esposa e nai, son algúns dos clásicos mecanismos ideolóxicos aos que adoitan acudir as elites no terreo demográfico co obxectivo de intentar manter un statu quo económico e social que as beneficia directamente.

			O fondo ideolóxico destas ideas facíase chegar ao gran público a través da prensa, que unha e outra vez e baixo as máis variadas formas repetía sempre a mesma mensaxe: Francia avellenta, Francia esmorece, Francia morre. Pola súa banda, os fundamentos e as interpretacións máis elaboradas do natalismo difundíanse entre as elites sociais e intelectuais, ou sexa, entre os deputados, presidentes das cámaras de comercio, directores de liceos, profesores de universidade, mestres, empresarios, xornalistas, funcionarios, avogados, comerciantes, estudantes universitarios etc., a través do desenvolvemento de ciclos de conferencias, de foros de debate ou da difusión dos máis variados folletos e ensaios, que mesmo se enviaban, xunto a abundante material gráfico, xa na procura doutro público, ás escolas, institutos e cuarteis militares. Os homes da Alliance Nationale tamén acudiron, sobre todo a partir de 1916-1918, á celebración anual de congresos sobre a natalidade e a familia nas distintas capitais departamentais de Francia, nos que participaban como organizadores as elites locais. E todo en aras da creación dun estado de opinión, dun clima de desacougo social que xustificase a adopción de medidas políticas de corte natalista, as cales pretendían nada máis e nada menos que influír a curto e modelar a medio prazo os comportamentos reprodutivos e familiares dos franceses. 

			Fronte a esta pretensión, a ampla aceptación que os principios básicos do malthusianismo acadaron entre as clases populares e o groso das clases medias nas décadas de 1920 e 1930 –para entendérmonos, o ideal de que era mellor ter poucos fillos e ben coidados que moitos e mal–, foi interpretado polos natalistas como un síntoma da decadencia moral e da dexeneración social e cultural na que caera Francia. Pola mesma, as numerosas folgas e conflitos obreiros ocorridos ao longo dos anos trinta parecíalles que cuestionaban a orde social existente, namentres que na Alemaña nazi había autoridade, xerarquía, orde e se aplicaban políticas demográficas de natureza natalista e familista nun clima que exaltaba a xuventude e a supeditación da muller ao fogar. Neste contexto, o triunfo da Fronte Popular en 1936 levou a maioría dos homes da Alliance Nationale a adoptar posicións políticas próximas ás da extrema dereita. Non é casual que a definitiva adopción e posta en práctica das tan demandadas leis e medidas de corte natalista e familista se producise en Francia a partir de 1940, da man do goberno do mariscal Pétain. Ou sexa, no marco dos inicios da II Guerra Mundial e da ocupación alemá do país, coa que os homes de Pétain colaboraron intensa e estreitamente. Foi entón cando se creou o tan ansiado «Ministerio da Familia» e, tamén, cando baixo a coñecida fórmula fascista de «Traballo, Familia e Patria», que inspiraba a «Revolución Nacional» impulsada polos partidarios de Pétain, se adoptaron leis para estimular a natalidade, incentivar a maternidade, apoiar as familias numerosas, prohibir o aborto, fortalecer a familia, perseguir a homosexualidade, garantir matrimonios racialmente puros marxinando e perseguindo aos xudeus etc.

			Tras a Liberación, e a semellanza de como ocorrera na España da Transición co mundo herdado do Franquismo, moitos colaboracionistas cos nazis foron exonerados das súas responsabilidades. Deste xeito, e como amosaron no seu día Herve Le Bras ou Paul-André Rosental, nos anos que seguen a 1945 é posible atopar moitos e destacados natalistas comprometidos coa administración petenista participando na creación do Institut National d’Études Démographiques (INED), organismo encargado de asesorar as políticas demográficas do Estado francés. Igualmente, polas mesmas datas é posible tamén atopar os patrocinadores das asociacións e das políticas familiares de inspiración católica da época de Pétain traballando coas novas autoridades na fundación da Seguridade Social. Dúas institucións dende as que, uns e outros, procederon a reformular os vellos principios do natalismo e do familismo para adaptalos aos tempos apelando á coñecida fórmula da cohesión social. Basicamente, a idea que os natalistas lanzaban agora dende o INED era que a poboación de Francia tiña que medrar tanto en cantidade como en calidade, namentres que dende a Seguridade Social os familistas puñan en marcha un programa de axudas económicas ás familias –as allocations familiales–, ao tempo que xeneralizaban a asistencia sanitaria a todos os franceses, contribuíndo así a sentar as bases para a mellora da mencionada calidade da poboación. 

			Figura 4. Trasfondo político do natalismo: comparación da poboación de Alemaña, Xapón, Italia, Inglaterra e Francia, 1939

			Fonte: F. Boverat, Comme nous vaincrons la dénatalité, Editions de l’Alliance Nationale contre la Dépopulation, Paris 1939, p. 4

			Figura 5. Valor político e xeoestratéxico dos nenos para o natalismo: número de nacementos en Alemaña, Italia, Inglaterra e Francia, 1938

			Fonte: F. Boverat, Comme nous vaincrons la dénatalité, Editions de l’Alliance Nationale contre la Dépopulation, Paris 1939, p. 5

			Os efectos demográficos derivados da modernización económica e social ocorrida en Francia ao longo da década de 1960 –caso da difusión dos anticonceptivos, da masiva incorporación da muller ao mercado de traballo ou do continuo incremento da esperanza de vida, e por conseguinte, do atraso da idade de casamento das mulleres, do acceso á maternidade, da caída da fecundidade ou do aumento do grao de avellentamento da poboación–, fixeron que unha vez que os socialistas chegaron ao poder, en 1981, procedesen, coa intención de palialos, a resucitar e a reformular unha parte do vello ideario natalista co obxecto de pór en pé unha política familista de novo cuño baseada na idea da solidariedade e do pacto interxeracional. Quizais nisto non resultase unha casualidade que o presidente da República nesa altura, François Mitterrand, fose na súa mocidade un estreito colaboracionista do goberno do mariscal Pétain. Sexa como for, esta reformulación do natalismo tivo a virtude de converter de novo a Demografía nun campo de loita ideolóxica e de mobilización política. Acredítano, por exemplo, as fortes tensións e enfrontamentos rexistrados durante a década de 1990 entre os partidarios da dereita republicana, da extrema dereita e os seus respectivos detractores de esquerda, quer no ámbito político, quer no eido académico e intelectual, arredor de como e de que facer para remediar a caída da fecundidade, a medra do avellentamento demográfico, defender a familia ou limitar os efectos sociodemográficos e culturais que a crecente inmigración estaba a causar na sociedade francesa. Mais esa é outra historia.

			O desembarco do natalismo en Galicia

			Aínda que Galicia é un país europeo, obviamente non é Francia. Non o é polo seu tamaño xeográfico, nin polas características da súa poboación, economía, sociedade, lingua, cultura ou política; en suma, polas claves que definen e marcan o discorrer da súa historia. Malia todo, ambos os dous países posúen moitas cousas en común, como ter sido obxecto das obsesións e medos natalistas. Iso si, unhas obsesións e uns medos que, curiosamente, aparecen en Galicia con 133 anos de atraso a respecto do ocorrido en Francia, se tomamos como referencia a data de 1872, a da derrota de Sedán, ou con case que un cuarto de século, se tomamos a de 1981, a do triunfo electoral de François Mitterrand.

			Basicamente, a razón que explica esta décalage temporal é o feito de que a historia da poboación galega vén definida, en primeira instancia, pola centralidade que nela tivo, e ten, a emigración, o cal establece unha enorme diferenza co acontecido en Francia, que era, e é, un país de inmigración. Ademais diso, a finais do século XVIII Francia era tamén o país máis avellentado de Europa, cuxa fecundidade, como vai dito, caeu ao longo de todo o XIX, ao tempo que coñecía unha mellora das condicións de vida e un forte descenso da mortalidade. A resultas disto produciuse o aumento da esperanza de vida dos seus habitantes, e con ela a medra do grao de avellentamento que rexistrou a súa poboación ao remate do citado século XIX, que é cando, tras a mencionada derrota de Sedán, e por razóns políticas, xeoestratéxicas, aparece o natalismo. Unha aparición que coincide, pois, cuns momentos nos que a temperá e demorada transición demográfica francesa facía xa evidentes os cambios e as transformacións que estaba a experimentar a poboación gala. 

			Pola contra, Galicia atopábase a finais do XVIII entre os territorios máis avellentados de España, debido, sobre todo, á influencia dos efectos demográficos xerados por unha emigración de xente nova, que foi particularmente activa dende os comezos dese mesmo século nun mundo en que os efectos da mortalidade eran relativamente benignos, caso de comparalos, por exemplo, co acontecido no interior e sur peninsular. Isto explica que en 1787, por exemplo, en certas comarcas rurais do suroeste galego, moi castigadas pola emigración dos mozos a Portugal, Andalucía ou a España interior, as porcentaxes de persoas de máis de sesenta anos fosen iguais ou superiores ás rexistradas no conxunto de Francia ese mesmo ano.

			A persistencia e a intensificación do fenómeno migratorio durante o século XIX, mais sobre todo no período que vai de 1860 a 1930, cando se produciron máis 1,5 millóns de saídas cara a América de homes e mulleres en idade de procrear –estas últimas incorporadas xa de cheo á emigración transatlántica a partir de 1900–, e dos/as que arredor dun 50-52% non volvería nunca, deu lugar en Galicia a unha dupla perda demográfica. Por unha banda, a dos homes e mulleres que agora partían e a dos fillos que uns e outras puidesen chegar a ter no país nos anos seguintes á súa marcha. E pola outra, e a futuro, a das achegas que os fillos nados fóra da terra poderían ter feito nela 25-30 anos após do seu nacemento. Así, e a consecuencia destas perdas, nese futuro, as xeracións de xoves foron moito máis reducidas que as que había en Galicia no mesmo momento en que acontecía a emigración, polo que as súas achegas demográficas ao devir da poboación foron menores das que en realidade deberan ser de non terse producido a citada emigración. 

			Noutras palabras, dende finais do século XIX a poboación galega avellentou debido ás consecuencias demográficas derivadas da sistemática marcha dos mozos e mozas que agora partían, da definitiva ausencia daqueles que non volvían, dos fillos que estes últimos non tiñan en Galicia e das achegas demográficas que eses fillos facían fóra do país. Mais tamén debido aos efectos demográficos que a medio prazo orixinou a emigración a outros niveis, como, por exemplo, ao incidir de xeito negativo sobre a fecundidade feminina a causa do sistemático atraso que propiciaba na idade de acceso ao matrimonio das mulleres que ficaban na terra agardando polos mozos que foran gañar a vida a América. O froito desta longa espera adoitaba ser sempre un número menor de fillos dos que realmente se poderían ou desexarían ter noutras circunstancias. E todo isto sen contar cos efectos que a este nivel traería aparellado consigo o desenvolvemento da rápida transición demográfica, caso de comparala coa francesa, que botaba a camiñar ao remate do século XIX e que finalizaría case que cen anos máis tarde.

			En resumidas contas, os mozos e mozas que ano tras ano partían e os nenos que non nacían no país por mor da emigración fixeron que dende os comezos do século XX a base da pirámide da poboación de Galicia fose cada vez más estreita e que, diante disto, a importancia dos individuos de idade adulta medrase. En paralelo, e nestas condicións, a paulatina redución que no marco da transición demográfica experimentou a mortalidade e o conseguinte incremento da esperanza de vida, acabaron por outorgar unha gran visibilidade e peso aos vellos nun mundo no que xa gozaban dun protagonismo familiar e social verdadeiramente salientable.

			Como pode verse, unha dinámica demográfica que historicamente pouco ou nada se parece á de Francia e que, grosso modo, volveu repetirse en Galicia tras o ciclo migratorio de 1950-1975, só que esta vez nun contexto marcado pola modernización e os cambios económicos e sociais rexistrados no país ao remate da ditadura do xeneral Franco. Á maioría dos coñecidos efectos demográficos que xeraría a marcha de máis de 450.000 mozos e mozas cara a Europa e América Latina entre 1950 e 1975, teriamos que engadir agora os que en Galicia orixinaba o remate da mencionada transición demográfica, a despenalización da anticoncepción (1978), a aprobación da lei do divorcio (1981) e do aborto (1985), a posta en cuestión da familia tradicional –autoritaria e patriarcal–, a continuada mellora que experimentaron os niveis educativos e a cualificación laboral das mulleres, a súa paulatina incorporación ao mercado de traballo e, xa que logo, o conseguinte maior atraso na súa idade de acceso ao matrimonio e á maternidade, a súa menor fecundidade etc. E todo isto, no marco do fondo cambio que no funcionamento do vello modelo económico herdado do franquismo orixinou, primeiro, o desenvolvemento da crise económica de 1973, e após, a posterior entrada de España na UE, en 1986; unha entrada que para Galicia se traduciu na maior terciarización da economía, a raíz, sobre todo, da expansión que coñecería o sector servizos.

			A suma de todos e cada un destes factores, uns herdados do pasado e outros novos, contribuíu a acentuar aínda máis o grao de avellentamento que a poboación galega viña experimentando por mor dunha emigración que, no entanto, volvería facer acto de presenza alén do ano 2000. Nesta tesitura, o desembarco da ideoloxía natalista en Galicia cara ao 2005-2006, coa súa peculiar insistencia nos estímulos á natalidade, na valorización social do vello rol da muller como nai, na defensa da familia tradicional, na protección ás familias numerosas, nas continuas prédicas desa apocalipse demográfica, económica e social que atribúe ao avellentamento e, sobre todo e ante todo, con ese estraño e sorprendente esquecemento da emigración, só pode responder a motivos políticos e ideolóxicos. A fin de contas, parece obvio que o propio de Galicia sería pór couto á emigración atacando ou pondo remedio ás causas económicas e sociais que a orixinan e que dan lugar ao tan temido avellentamento, e non facelo, como propón o natalismo, cunhas medidas que na práctica supoñen o mantemento do statu quo demográfico, económico e social que dende hai séculos fomenta e alimenta ese avellentamento. 

			Volvendo agora ao dito ao comezo deste apartado, malia a existencia desa décalage temporal entre Francia e Galicia no relativo ao momento que marca a aparición do natalismo, cómpre dicir tamén que ambos os dous países teñen en común a forma na que neles se produce, e se produciu, a difusión das súas bases ideolóxicas na sociedade. Se en Francia a reformulación de certos aspectos do vello ideario natalista –presente na súa historia dende finais do século XIX–, aconteceu tras a vitoria socialista de 1981, en Galicia a entrada en xogo dos mesmos ocorreu por vez primeira durante a presidencia socialista de Emilio Pérez Touriño, no transcurso do goberno bipartito co BNG que seguiu á derrota electoral de Manuel Fraga Iribarne en 2005. Pola mesma, a difusión social dos seus fundamentos ideolóxicos, na súa versión máis pedestre, tivo lugar en cambio durante o primeiro goberno conservador de Alberto Núñez Feijóo, en 2009-2012, grazas a unha agresiva campaña de propaganda cuxa secuencia temporal, medios, contido, tremendismo e complicidade con ela das elites políticas, sociais e culturais do país, lembra moito ao ocorrido a este nivel en Francia entre 1896 e 1940. Noutra orde de cousas, a confluencia de progresistas e conservadores no viveiro natalista, obviamente por motivos diferentes, amosa o carácter transversal dunha ideoloxía que converte a Demografía e os seus resultados nun campo de enfrontamento político, ao tempo que pretende articular o funcionamento da sociedade galega sobre a base duns presupostos ideolóxicos de corte demográfico, familiar e social moi concretos e precisos.

			Certo é que a utilización política do fenómeno demográfico en Galicia non é novo, xa se viñera facendo coa emigración durante a presidencia de Manuel Fraga, en 1990-2005. Mais, no seu caso esa utilización tiña a «virtude» de non pór en cuestión a lóxica histórica sobre a que pivotaba o modelo demográfico galego, o que sabemos non pasa co natalismo. De feito, a súa aparición en Galicia podería interpretarse como a reacción do goberno de Emilio Pérez Touriño e os seus socios do BNG á manipulación que os distintos gobernos de Fraga fixeron do voto dos emigrantes na diáspora con vistas a consolidar as súas maiorías absolutas en cada nova contenda electoral. Isto, xunto a evidencia de que unha parte substancial dos seus votantes no país eran persoas dunha certa idade e orixe rural, as cales eran mobilizadas todos os anos a nivel municipal e provincial grazas ao patrocinio outorgado polas administracións locais e autonómica controladas polo PP ás chamadas «Festas dos Maiores», explicaría que, e buscando ingresos cos que poder ofrecer servizos que lle permitisen conectar con eses votantes, o goberno de Pérez Touriño empregase en 2006 como principal baza instrumental nas negociacións levadas a cabo co Estado español sobre o financiamento das comunidades autónomas, os supostos problemas económicos e sociais que en Galicia xeraba a dispersión poboacional e o avellentamento demográfico.

			Nas previas desas negociacións, en marzo de 2006, estes dous aspectos foron cualificados e presentados polo goberno na prensa como «factores singulares y específicos» de Galicia, isto é, como factores que lastraban a súa vida económica e social, ao incrementar o gasto público e impedir o seu normal desenvolvemento nunha fase de expansión económica. Porén, apenas un mes máis tarde, os mencionados «factores» eran xa considerados «distorsións» propias do país.2 Dito doutro xeito, e no que nos atinxe, o avellentamento da poboación era visto como unha anormalidade de Galicia, ao punto de que mesmo houbo asesores e economistas próximos ao goberno bipartito que non dubidaron, botando man ás clásicas metáforas natalistas das décadas de 1920 e 1930, en relacionar ese avellentamento do país co seu «pulso feble, futuro incerto, incapacidade para atraer xentes e unha dependencia crecente do sector público. Ademais, [é sabido que] a vellez procura a saudade, é refractaria ao risco e provoca o ensimesmamento. Son [estes] problemas a incluír no discurso do gobernante».3

			Porén, a aprobación nas Cortes Xerais do Estado da Lei de Dependencia en decembro de 2006, supuxo un cambio significativo na imaxe e emprego que o goberno galego estaba a facer do avellentamento. Se por unha banda continuou a insistir en que este era unha «peculiaridade» de Galicia, pola outra, e diante do novo escenario que agora se abría –a posibilidade de beneficiarse de cuantiosas axudas públicas, xa que o Estado tiña a obriga de garantir o dereito dos cidadáns a recibir uns mínimos servizos asistenciais–, o Bipartito non dubidou, ao igual que xa se fixera na era Fraga, en presentar eses servizos como unha boa oportunidade para a creación de riqueza e emprego. En suma, como un factor de progreso e de futuro para o país, visto que as proxeccións demográficas manexadas amosaban que o avellentamento da poboación galega non se detería até cando menos 2050. 

			Así as cousas, os anos que seguiron a decembro de 2006 foron anos nos que os concellos ofreceron á Xunta de Galicia terreos para a construción de residencias e centros de día para a terceira idade, nos que demandaban axudas á Consellería de Igualdade e Benestar Social para abrilos eles mesmos –aínda que ás veces era a propia Consellería quen o facía– e nos que as empresas especializadas, a iniciativa privada e as institucións relixiosas inauguraron numerosos xeriátricos, que agardaban encher grazas aos concertos de prazas establecidos coa citada Xunta. Nisto último, o goberno do bipartito seguía a senda aberta no seu día polos distintos gobernos de Manuel Fraga, durante os cales tiveron lugar as primeiras privatizacións dos servizos de atención aos maiores a beneficio, sobre todo, de institucións de carácter relixioso –como por exemplo da Fundación San Rosendo de Ourense–, para as que a caridade cristiá e o paternalismo social son os principais valores sobre os que debe pivotar a atención dispensada aos cidadáns de maior idade.

			No entanto, como a Lei de Dependencia convertía eses servizos nun dereito individual, e coa escusa de satisfacelo, as medidas privatizadoras da administración deron paso á xestión privada de residencias públicas, ao establecemento de convenios concertados de prazas con empresas especializadas, á subvención dun «cheque asistencial» que cumpría gastar nas residencias privadas e, mesmo, á concesión de cartos para a construción de xeriátricos por particulares, empresas ou institucións relixiosas, sempre e cando incluísen nelas unha determinada porcentaxe de prazas públicas. A continuación desta política asistencial durante os gobernos de Núñez Feijóo, isto é, tras 2009, explica que en 2015 a oferta de prazas en centros residenciais privados para os nosos maiores fose a máis alta de todo o Estado español, abranguendo ese ano un 68% do total das prazas dispoñibles en Galicia, namentres que entre os anos 2000 e 2015 no conxunto do mencionado Estado o número de prazas en centros residenciais de financiamento público non paraba de medrar, ao pasar do 26% ao 56% do total.

			Figura 6. Oferta de servizos de atención residencial en España, 2015 (prazas en centros residenciais privados)

			Fonte: IMSERSO, Informe 2016. Las personas mayores, Madrid 2017, pp. 325-362, p. 362

			Ao redor destas iniciativas privatizadoras, que os gobernos de Fraga Iribarne xa ensaiaran a comezos da década de 1990, foise configurando un peculiar mercado de traballo que a partir do ano 2006 parecía adquirir unha certa consistencia. Enténdese entón que a Consellería de Igualdade e Benestar Social, como moitos concellos, patrocinasen a sistemática celebración a nivel local de cursiños de formación para coidadores de anciáns. O rechamante é que case que a práctica totalidade dos que participaban neles fosen, como na era Fraga, mulleres sen estudos e pouca, ou ningunha, capacitación profesional neste terreo. Diante disto, e nun plano simbólico, resulta que a implantación da Lei de Dependencia en Galicia contribuía a reforzar os vellos estereotipos e modelos sociais de corte patriarcal, paternalista e sexista que pesaban sobre o traballo das mulleres de condición humilde, ao asociar pública e institucionalmente a condición feminina ao desenvolvemento de labores asistenciais. En todo caso, e dende o punto de vista das empresas privadas, estas mulleres constituían unha preciosa man de obra á que someter a unhas condicións laborais caracterizadas pola precariedade, a temporalidade e os baixos salarios. En definitiva, tal e como se prometía dende a administración, un traballo de futuro, creador de riqueza, garante de emancipación económica e social.

			A difusión social do natalismo: avellentamento da poboación e os agoiros da «morte de Galicia»

			Após de que o Bipartito abrise a porta ao natalismo, dende 2009 o goberno de Alberto Núñez Feijóo favoreceu xa sen complexos a súa difusión social en Galicia. En certo modo atopábase lexitimado para facelo, visto que o goberno de José Luís Rodríguez Zapatero fixera o propio no conxunto do Estado español ao pór en vigor, entre novembro de 2007 e finais de 2010, unha vella medida de inspiración natalista, coñecida popularmente como «cheque bebé», consistente no pago dunha determinada cantidade –neste caso uns 2.500 euros– a cada familia que trouxese un fillo ao mundo.4 Deste xeito agardábase que as familias españolas se animarían a ter descendencia, se ben o certo é que, en liñas xerais, e como advertira Liberdade González en 2013, todo apunta a que tan só o fixeron aquelas que xa se decidiran a ter unha criatura, polo que, nestas circunstancias, e buscando beneficiarse da axuda, procederon a adiantar o seu nacemento. Isto explica que nos seguintes quince meses á entrada en vigor da mencionada axuda se rexistrase en España un pequeno baby boom, seguido logo, en 2009, dunha imparable caída da natalidade, a cal, por outra banda, amosa as claras a incapacidade das políticas natalistas para incidir sobre a evolución da poboación.

			Á vista disto, non parece que a decisión do goberno de Núñez Feijóo de espallar socialmente o natalismo en Galicia obedecese tanto a un mero oportunismo ou cálculo político, pois acababa de gañar as eleccións de 2009, canto a motivos de corte ideolóxico. Sexa como for, a súa decisión converteu a Galicia nun laboratorio no que facer realidade as políticas demográficas, familiares e sociais reclamadas polos thinks-tanks do entorno do PP –Instituto de Política Familiar, Fundación Renacimiento Demográfico, Hazte Oír…–, que dende 2005 animaban e inspiraban as demandas que se sentían nas manifestacións «populares» convocadas polo mencionado PP, a conferencia episcopal e as súas organización afíns en defensa da familia tradicional e das familias numerosas, e en contra do matrimonio homosexual e o dereito ao aborto.

			Os indicadores dispoñibles apuntan a que a difusión social do natalismo, cando menos nas súas primeiras fases, produciuse en Galicia dende 2010 conforme a unha estratexia elaborada de antemán baseada, en boa medida, nunha agresiva campaña propagandística que, como na Francia de 1896-1940, contou con non poucas complicidades entre as elites sociais, intelectuais e políticas do país. Esta campaña asentouse en catro grandes piares. 

			Primeiro, na publicación e edición cotián na prensa, radio e televisión de novas sobre o avellentamento da poboación que contribuísen a sementar un certo grao de desacougo e preocupación social ao redor do tema e das súas supostas consecuencias. Segundo, nos continuos chamamentos e declaracións públicas realizadas dende os medios de comunicación, moitas delas de clara tinguidura oportunista, da man de economistas, persoal de confianza e funcionarios da Xunta, xornalistas, profesores de universidade, xeógrafos, sociólogos, políticos etc., alertando sobre a suposta gravidade e urxencia da actual situación demográfica que se vivía en Galicia. Terceiro, na celebración de foros de debate e ciclos de conferencias onde discutir publicamente o suposto problema, os cales foron patrocinados por distintas institucións culturais galegas nas diferentes vilas e cidades do país, co obxectivo de garantir que as obsesións e medos natalistas se espallasen por toda a sociedade. Cuarto, na publicación de ensaios de pretendido carácter científico e na celebración de reunións e seminarios onde, e mesturados con verdadeiros expertos, supostos especialistas ofrecían e difundían as interpretacións e «remedios» natalistas que deberían resolver dunha vez por todas o «problema demográfico galego».

			Un esforzo ben planificado que, en primeira instancia, culminou en abril de 2012 co envío ao Parlamento do Plan de Dinamización Demográfica de Galicia para o seu debate e posterior tramitación, e en segunda, coa aprobación un ano máis tarde, en maio de 2013, do mencionado Plan. Mais, vaiamos por partes.

			a)A campaña de propaganda na prensa

			Os medios de comunicación non son neutros ideoloxicamente nin funcionan no baleiro. Son grupos empresariais cuns claros intereses económicos e sociais que teoricamente se moven no libre mercado, mais que, en moitas ocasión, e como sucede no caso galego, son ampla e xenerosamente subvencionados con cartos públicos polos distintos gobernos da Xunta. Isto condiciona a información que transmiten e a forma na que a fan chegar aos cidadáns, en cuxa visión da realidade queren influír, ao establecer o significado e o senso desta ou aquela nova ou deste ou aquel tema, no que nos atinxe, o do «problema demográfico» de Galicia. A prensa confía así en ser capaz de incidir sobre a capacidade dos individuos para percibir o presente e, sobre todo, na posible iniciativa ou postura que este vaia adoptar nun futuro inmediato fronte ao asunto do que se lle está a informar. Para entendelo, abonda con pensar que, na maioría das ocasións, as novas, os editoriais ou os artigos de opinión dun xornal, teñen como obxectivo «anticipar» a realidade que está por vir; unha realidade, fronte á que se sitúa ao lector, confiando en que este se posicione logo ante ela a partir das informacións e opinións que previamente se lle subministraron.

			Para poder chegar a este punto, a prensa adoita dar vida a un tema informativo a partir da selección e da repetición sistemática dunha mesma nova ou serie de novas sobre un asunto concreto, poñamos, sobre a «catástrofe demográfica» de Galicia. O senso social ou ideolóxico desas novas é perfilado polos xornalistas ou polos consellos de redacción durante o proceso de edición, e os seus contidos son estandarizados antes de ser postos á disposición do gran público. Vaise creando así unha visión estereotipada do citado asunto, cuxa misión é facelo doadamente recoñecible polo lector, ao tempo que se crea nel unha memoria informativa sobre o mesmo que será continuamente actualizada, ampliada e conformada coa produción de máis novas sobre o particular.

			Deste xeito mantéñense vivos os temas e os debates que propoñen os medios, actívanse ou desactívanse cada certo tempo, segundo conveña, ou preséntanse como algo candente, actual, problemático ou polémico aos ollos do que os xornalistas chaman eufemisticamente a «opinión pública». A ela, en realidade aos lectores, ofrécenlles explicacións simples sobre a mencionada «catástrofe demográfica», sobre as súas causas, consecuencias e posibles solucións, coa intención de que coñezan o suposto problema de primeira man, de que o asuman, de que o integren e normalicen, con máis ou menos estridencias, no seo das súas vidas cotiás como algo que está aí, sempre presente. Un proceder, a asunción da existencia do suposto problema polo lector, que busca nun segundo momento lexitimar as medidas e solucións propostas para el nos medios e dende os medios polos expertos, ou polos pretendidos expertos, que o xornal ten a man; unhas solucións que, ademais, adoitan ser presentadas sempre como accións socialmente necesarias que convén adoptar e que, no caso da «catástrofe demográfica», disque, se demandan de xeito «colectivo» dende a prensa ao goberno da Xunta para que as poña en práctica en beneficio de todos.

			Mais o problema, neste caso, é cando a propia Xunta resulta ser a principal inspiradora e alentadora deste proceso comunicativo que estamos a describir, o que, en boa medida, en Galicia é posible grazas ao servilismo da prensa que subvenciona, á complicidade das institucións culturais que necesitan do seu apoio económico para sobrevivir e ao arribismo e oportunismo dunhas elites intelectuais sempre mediocres. Sexa como for, este proceso comunicativo é o que se veu desenvolvendo en Galicia dende polo menos o ano 2001 a respecto do avellentamento da poboación e da caída da fecundidade. Algo que pode apreciarse sen problemas a través da análise da secuencia temporal, sentido e natureza dos contidos das máis de 800 novas relacionadas coa vellez no país galego publicadas en La Voz de Galicia a nivel local, comarcal e xeral, durante o último goberno de Manuel Fraga Iribarne (PP, 2002-2005), o bipartito de Emilio Pérez Touriño (PSOE-BNG, 2005-2009), e o primeiro e os comezos do segundo de Alberto Núñez Feijóo (PP, 2009-2012; 2013). O seu manexo e explotación sistemática permitiranos seguir no tempo o desenvolvemento dun proceso que, en primeira instancia, rematou coa aprobación no Parlamento galego do Plan de Dinamización Demográfica de Galicia en maio de 2013.5

			A crecente aparición destas novas permite constatar como, dende os primeiros momentos do último goberno de Manuel Fraga, La Voz de Galicia foi conformando un tema informativo a través da sistemática edición de novas relativas ás máis variadas implicacións do avellentamento da poboación galega. Este foi o caso, por exemplo, da elevada porcentaxe de individuos de 65, 80 ou 100 anos que hai no país a respecto do total de habitantes que este ten; das continuas demandas asistenciais que esixe o coidado das persoas maiores de moi avanzada idade; do cadro máis frecuente de demencias que padecen; da súa particular responsabilidade no bloqueo do sistema de urxencias hospitalarias; do enorme gasto social e farmacéutico que causan á vista da súa estraña paixón polo consumo de medicamentos; das prazas de cama e coidados que lles ofrecen estas ou aquelas residencias privadas; dos últimos trebellos que a industria especializada creou para axudarlles a mellorar a súa calidade de vida; da soidade e esquecemento social e familiar no que viven e morren; dos malos tratamentos que adoitan padecer a mans dos seus achegados e de estraños; dos frecuentes roubos que coñecen pola súa «natural» falta de prevención; de canto gozan e do ben atendidos que están nos cursos de «avellentamento activo» que patrocina a consellería do ramo; do moito que a administración municipal e autonómica se preocupa por eles; do felices que son cando participan nas «Festas dos Maiores»; da suposta relación e responsabilidade que teñen no chamado «éxodo rural» e no despoboamento do agro; da escasa penetración que acadou internet no mundo rural pola súa culpa; da importancia que posúen as pensións dos maiores á hora de garantir a supervivencia das familias galegas; de ser un lastre no proceso de creación de emprego no marco da actual crise económica; de acentuar a crise demográfica e de propiciar a falta de dinamismo económico e social do país etc.

			A continua autorreferencia, actualización e repetición sistemática no tempo dos contidos destas e outras novas semellantes, foi da man dende os comezos de 2006 da creación dunha imaxe do avellentamento demográfico vinculada aos principios da ideoloxía natalista. Neste proceso foron capitais as peculiares interpretacións ofertadas ao lector a nivel municipal, comarcal ou rexional, polos corresponsais, xornalistas, comentaristas, supostos expertos e opinadores de todo, en Demografía tamén, a partir da mera presentación e descrición de gráficos e sinxelos indicadores estatísticos proporcionados polo Instituto Nacional de Estatística, o Instituto Galego de Estatística, os Plans Xerontolóxicos Estatais, os Atlas socioeconómicos de Galicia –editados no seu día pola desaparecida Caixa Nova e a empresa Sondaxe, pertencente á La Voz de Galicia– etc.

			Estes indicadores, que dan conta da porcentaxe de persoas de 65 ou máis anos, da esperanza de vida, das taxas de mortalidade e natalidade ou da idade media que os habitantes desta ou aquela comarca ou municipio teñen, foron empregados para pór en relación o mencionado avellentamento –sen que na meirande parte dos casos esa relación exista– co progresivo despoboamento do agro, coa febleza do tecido produtivo galego ou coa forte caída da fecundidade rexistrada en Galicia dende 1975.

			En suma, o cacarexo sistemático a modo de aliñación futbolística, sen ningunha base histórica nin o menor coñecemento ou fundamento demográfico destes indicadores estatísticos nun 40% das novas sobre a vellez e o avellentamento da poboación publicadas por La Voz de Galicia entre 2006 e 2013, non pretendía máis que demostrar ao lector de maneira «obxectiva» a existencia dunha «catástrofe demográfica» que preanuncia a pronta «morte de Galicia».

			Figura 7. Creación dunha «memoria informativa» na opinión pública sobre a vellez e o avellentamento demográfico de Galicia, 2001-2013

			[image: ]

			Fonte: La Voz de Galicia. Elaboración propia

			Figura 8. Produción de novas sobre o avellentamento demográfico na prensa, 2001-2013 (*)

			(*) Porcentaxes a respecto do total de novas producidas sobre a vellez durante os anos de cada goberno

			Fonte: La Voz de Galicia. Elaboración propia

			Polo demais, esta descrición de porcentaxes, taxas e medias é empregada á súa vez para crear no presente, e sobre a base dunha memoria informativa previamente conformada, unha sensación de desacougo social fronte a un futuro individual e colectivo que se presenta sempre como algo incerto, inseguro e negativo, senón apocalíptico. Para iso, os xornalistas e colaboradores de La Voz de Galicia acoden tamén a unha linguaxe específica, coa que acotío interpelan aos seus lectores nun ton inquietante e dramático sobre a dura realidade demográfica, económica, social e cultural que nos agarda de non facer algo para pór couto ao imparable avellentamento demográfico do país.

			Que isto non é una mera impresión persoal, témola nos resultados procedentes dunha análise lexical do contido das máis de 800 novas manexadas, a cal fai saír a luz os conceptos ideolóxicos e cualificativos cos que a prensa galega adoita referirse de xeito recorrente ao mencionado avellentamento.6 Eses resultados son ofrecidos aquí baixo a forma dunha «nube de palabras», na que o tamaño destas últimas é proporcional á súa frecuencia de uso nas citadas novas. Deste xeito, e por esta vía, poderemos facernos cunha rápida idea do «imaxinario social» que os medios galegos se empeñaron en construír para nós ao longo de todos estes anos sobre o fenómeno. Advertimos entón que nas súas páxinas sempre se presenta e alude a el como un problema que é alarmante, preocupante, dramático, vertixinoso, progresivo, crecente, imparable, grave, inquietante, dramático, perigoso… Nesta tesitura, o recurso continuado a estes cualificativos explica que o 75% das novas relativas á vellez e ao avellentamento da poboación publicadas entre 2001 e 2013 en La Voz de Galicia posúan unha connotación abertamente negativa fronte a só un 10% delas cun carácter positivo, coincidente, neste último caso, coa boa valoración que o xornal fai das iniciativas e cursos de «avellentamento activo e saudable» patrocinados a nivel local pola Xunta de Galicia.

			Figura 9. Conceptos e ideas empregadas pola prensa galega para moldear a «memoria social» sobre o avellentamento demográfico, 2001-2013

			Fonte: La Voz de Galicia. Elaboración propia

			Figura 10. Tempo que lles fica por vivir os galegos que chegan aos 65 anos

			[image: ]

			Fonte: IGE e INE. Elaboración propia

			Porén, afortunadamente, esta visión negativa das desgrazas presentes e futuras que cómpre agardar do avellentamento poboacional adoitan ser desbotadas do maxín do común dos galegos cando estes poñen en xogo a súa propia experiencia persoal sobre como eles ou os seus achegados están a vivir e a sentir a chegada da vellez. É nesa experiencia cotiá onde nace e arraiga a clara consciencia de que grazas á continua mellora das condicións materiais de vida, ás actuais comodidades, ás axudas familiares e sociais ou ás elevadas esperanzas de vida, os nosos maiores viven hoxe máis anos e con maior calidade que antano. Non en van, e unha vez que un galego ou unha galega chega aos 65 anos é consciente de que aínda lle queda por gozar, de media, dunha cuarta a unha quinta parte da súa vida. Unha conciencia vital e social que actúa a modo de compensación fronte aos continuos agoiros que alimentan esa memoria informativa que o natalismo dos distintos gobernos da Xunta de Galicia veu construíndo para nós dende 2006 coa axuda dos medios de comunicación.

			A caída das taxas de natalidade e de fecundidade –isto é, do número de fillos por muller– ocorrida en Galicia dende 1975, que como é sabido tamén se produciu noutros territorios peninsulares e europeos, foi outra das escusas empregadas polos gobernos conservadores do PP para xustificar a elaboración e execución de políticas natalistas. Esa caída xa fora vinculada polos medios de comunicación galegos co avellentamento da poboación en 2003-2005, en tempos da presidencia de Manuel Fraga, para logo, nos vindeiros anos, acabar por responsabilizala directamente de ser a causante do mesmo. Ademais, a partir de 2006, a prensa converteu o descenso da fecundidade nun dos principais problemas do país, polo que foi obxecto dunha intensa campaña de propaganda desenvolvida en paralelo á do mencionado avellentamento e na que, por razóns de espazo, non nos imos deter. Sobre ela abondaría con dicir que durante a fase de elaboración do Plan de Dinamización Demográfica, basicamente ao longo do ano 2011 e os primeiros meses de 2012, o xornal La Voz de Galicia incrementou paulatina e progresivamente a súa peculiar presión informativa sobre a sociedade galega. Foron tempos nos que editou de xeito sistemático novas con taxas, índices e gráficos, preñadas de conceptos e de valoracións ideolóxicas de corte natalista, semellantes ás empregadas no seu día na Francia de 1896-1940. Nelas, vinculábase a caída da natalidade con esa «crise demográfica», con ese «declive demográfico», con ese «suicidio demográfico», que de xeito previsible e inexorable acabaría por sumir a Galicia nesa parálise económica e social que sería o preludio da súa fonda e longa decadencia, e mesmo, da súa desaparición como país.

			Mostra disto é que, por exemplo, entre marzo e setembro de 2011 o xornal publicou, de media, unha nova alarmante relacionada coa caída da natalidade e da fecundidade cada catro días, namentres que entre outubro e decembro dese ano a cadencia era xa dunha cada tres días. En xaneiro de 2012 a intensidade editorial medrou a unha nova cada dous días, entre febreiro e abril dese ano baixou a unha cada tres, para en maio subir de novo unha cada dous días. Após este último mes, no que o mencionado Plan de Dinamización xa fora remitido ao Parlamento para o seu debate e posterior tramitación, a presión informativa relaxouse: en xuño e xullo de 2012 apenas si se rexistra a publicación dunha nova cada dez días. Cómpre dicir que estas medias están calculadas a partir da información ofrecida polo xornal sobre o acontecido en Galicia; isto supón que no seu cálculo non se computaron as novas que deu á luz a respecto do ocorrido en España, Europa e o resto do mundo, pois, de facelo, a presenza do asunto nas súas páxinas sería continuo e permanente.

			Como vemos, a aparición de novas sobre os efectos demográficos, económicos e sociais da caída da fecundidade, como a das relativas ao avellentamento da poboación, forman parte dunha mesma estratexia de comunicación concibida durante o primeiro goberno de Núñez Feijóo e executada pola prensa que este subvencionaba, a cal non dubidou en actuar como voceira en Galicia dos fundamentos ideolóxicos e políticos dun rancio natalismo. De feito, bombardeou, e bombardea, acotío os seus sufridos lectores coas claves do mesmo, tal e como o pon de manifesto a análise dos conceptos e cualificativos máis empregados nas súas páxinas entre 2009 e 2013 para referirse ao avellentamento da poboación e á caída da natalidade.

			Figura 11. Bases do discurso natalista na prensa galega durante o goberno de Núñez Feijóo, 2009-2013

			Fonte: La Voz de Galicia. Elaboración propia

			b)Ciclos de conferencias e foros de debate

			Durante a treboada natalista desatada a partir de setembro de 2009, tras a constitución do primeiro goberno de Núñez Feijóo, os ventos non só zoaron sobre a sociedade galega dende os medios de comunicación –prensa, radio e televisión–, senón que tamén o fixeron dende institucións culturais aparentemente alleas ás políticas demográficas e familiares que este impulsaba. Este foi o caso, por exemplo, do Museo do Pobo Galego, o cal, a través do seu Instituto de Estudos das Identidades, dous meses após de que o Plan de Dinamización Demográfica fose enviado ao Parlamento, isto é, a finais de xuño de 2012, patrocinou a celebración dun ciclo de foros de debate sobre o tema Natalidade e vellez en Galicia. Un pobo con pasado, un pobo con futuro?, cuxas sesións se desenvolveron até finais de xaneiro de 2013 nas principais cidades do país: Santiago, Lugo, Ourense, Pontevedra, Vigo e A Coruña. Deste xeito os seus responsables conseguían manter o tema socialmente vivo, presente e candente durante a fase de tramitación parlamentaria do mencionado Plan de Dinamización.

			A estratexia organizativa do ciclo, os seus obxectivos, desenvolvemento das sesións e mesmo escolla dos poñentes, lembra moito á que no seu día, alá por 1916-1918, puxeron en práctica os homes da Alliance Nationale pour l’Acroissement de la Population, cando deseñaron a celebración dun congreso anual sobre a natalidade e a familia nas capitais das distintas rexións e departamentos de Francia.7 Abondaría con dicir que en Galicia, como na Francia de 1916-1918, os obxectivos básicos destes foros eran, como recoñeceron publicamente algúns dos seus poñentes, «concienciar» á sociedade galega da existencia dun «problema demográfico» que, na súa opinión, esta non percibía como tal, así como urxir as autoridades do país a que puxesen en vigor medidas lexislativas –de corte natalista e familista, obviamente– que o remediasen sen falta.

			Todos os foros responderon a un mesmo formato. En cada cidade abríanse coa intervención dun representante do Museo do Pobo Galego ou dun xornalista –que logo facía de moderador–, quen explicaba ao publico asistente a súa preocupación polo «esmorecemento demográfico e a falla de conciencia colectiva sobre este problema» (Lugo), ou ben lle presentaba, sen máis, a situación demográfica de Galicia como «dramática» (Ourense), «grave» (Vigo) ou «problemática» (Pontevedra). Estes xornalistas pertencían aos distintos xornais locais, caso de El Progreso, La Región, El Correo Gallego…, que, xunto con La Voz de Galicia, daban logo unha ampla cobertura mediática ao evento, contribuíndo así a amplificar socialmente o falado nel.

			Loxicamente, após da campaña de propaganda levada adiante polos medios de comunicación galegos dende 2009, os contidos da ideoloxía natalista e familista estiveron presentes en máis dunha ocasión nas intervencións do público asistente. Por exemplo, moitos dos presentes referíanse nos seus soliloquios, e entre outras cousas, ás medidas que conviría pór en marcha para evitar o «suicidio demográfico» de Galicia; aos enormes custos que á administración pública lle supón a atención sanitaria, farmacéutica e hospitalaria outorgada ás persoas maiores; á perda de vitalidade económica, social, cultural e política que se sente no país por mor do avellentamento da poboación e a caída da fecundidade; ao feito de que esa caída debía moito á desaparición da familia tradicional; ao forte egoísmo e o materialismo das novas xeracións, que pensan máis no seu propio benestar que en traer fillos ao mundo; á escasa consideración que hoxe ten a familia; á necesidade de valorizar socialmente a figura da nai e da mencionada familia; ás virtudes e ás achegas que á sociedade fan as familias numerosas e o pouco consideradas que están; á urxencia de pór en pé políticas de apoio á natalidade e a familia; ou, como non, á transcendencia, relevancia e solucións que a todos estes problemas ofrecía o Plan de Dinamización Demográfico que neses momentos estaba a tramitarse no Parlamento.

			Polo demais, a elección dos poñentes fíxose buscando ofrecer unha imaxe de consenso e unidade social ao redor do problema tratado, como tamén coa pretensión de que, e dalgún xeito, os escollidos funcionasen logo como unha correa de transmisión do falado e discutido nos foros nos seus respectivos ámbitos sociais ou profesionais de procedencia. Isto explica que entre eles atopemos presidentes de asociacións de empresarios e de transportistas; secretarios xerais provinciais, economistas e membros de gabinetes técnicos, respectivamente, da UGT, CIG ou CC.OO.; avogados laboralistas, labregos e etnógrafos; profesores de Socioloxía, Xeografía, Economía, Ciencias da Educación ou Belas Artes das distintas universidades galegas; médicos expertos en Xerontoloxía, Obstetricia, Xinecoloxía ou Familia, que ademais eran xefes de departamentos hospitalarios ou cargos de responsabilidade nos seus respectivos colexios profesionais; membros de asociacións pro-lactancia materna, da Asociación Galega de Familias Numerosas ou da Fundación Meniños, esta última especializada na protección da infancia e no dereito dos nenos a vivir en familias; e, mesmo, o subdirector xeral de Familia da Xunta de Galicia. Unha presenza esta última imprescindible, habida conta que a difusión dos resultados dos encontros foron publicados logo grazas á axuda da, nunca sospeitosa de natalismo e familismo, Dirección Xeral de Familia e Inclusión pertencente á Consellería de Traballo e Benestar da Xunta de Galicia.

			O remate destes foros tivo lugar na última semana de xaneiro de 2013. A finais de marzo dese mesmo ano, nas vésperas da aprobación no Parlamento do citado Plan de Dinamización Demográfica, a titular da Consellería de Traballo e Benestar, Beatriz Mato, facía unhas declaracións na prensa, insistindo na necesidade de pór en marcha medidas lexislativas de corte natalista e familista polo ben da sociedade galega. Recorrendo logo á vella teima natalista referida ao «egoísmo demográfico das elites sociais», aproveitaba para criticar ás familias de boa posición económica por querer ter tan só dous fillos, dato este obtido, dicía, dunha enquisa que tiña no seu poder e que daba a coñecer «para alertar da necesidade de sensibilizar á poboación sobre o drama e a grave crise demográfica» que vive Galicia, cuxas consecuencias, afirmaba, padecerán nun futuro non moi distante os «nosos netos, e quizais tamén os nosos fillos». A continuación gabábase de que fose o goberno de Núñez Feijóo o que impulsase esas medidas «por primeira vez na historia da nosa comunidade, e de toda España».8

			c)A celebración de cursos e seminarios, e a edición de literatura natalista

			O interese do goberno de Núñez Feijóo por espallar e facer aceptables social e intelectualmente as políticas demográficas e familiares de natureza natalista nas que andaba enleado, levouno a patrocinar dende a administración autonómica, e para un público formado por traballadores desa administración e a local, a celebración de xornadas, congresos e simposios, nos que, e cos que, amosarlles a respectabilidade académica e científica da que gozaban as supostas análises demográficas que alimentaban conceptos ideolóxicos como os de «suicidio demográfico», «catástrofe demográfica», «sangría demográfica», «declive demográfico», «inverno demográfico»…. Vallan como exemplo, e no curso da campaña de propaganda levada a cabo entre 2011 e 2013, as «Xornadas sobre Demografía e Desenvolvemento. Claves para unha política da inversión das inercias demográficas en Galicia», celebradas a finais de outubro de 2011 en Santiago de Compostela, dentro do plan de actividades da Escola Galega da Administración Pública [EGAP], as cales foron pensadas para as «autoridades e funcionarios da administración pública autonómica e local, e entidades e asociacións cuxas actividades estean vinculadas á materia obxecto da xornada».9 Na mesma dirección orientouse a «Xornada Internacional de Sensibilización Demográfica», acontecida en Santiago en novembro de 2013, seis meses após a aprobación do Plan de Dinamización Demográfica de Galicia, ou o «Congreso Internacional de Demografía», que tivo lugar a finais de marzo de 2014, tamén en Santiago de Compostela, co gallo da serie de actividades de divulgación vinculadas ao citado Plan.10

			A forma na que se organizaron estas xuntanzas, o desenvolvemento das sesións e a escolla dos intervenientes segue lembrando aos historiadores o acontecido naqueles congresos anuais de familia que os natalistas franceses patrocinaran no país galo a comezos do século XX. Tal e como sucedía neles, nestas xornadas e congresos tamén atopamos esa mestura de estudos levados a cabo por investigadores e especialistas académicos sobre os máis variados aspectos da natalidade, a vellez ou a familia, cos agoiros de voceiros natalistas sen formación específica en cada un destes campos e cuxo único mérito coñecido, poñamos por caso, é o de ter creado supostos institutos de investigación e fundacións –v.g., o Instituto de Política Familiar ou a Fundación Renacimiento Demográfico– dende as que hai anos veñen pulando para que os políticos e as administracións públicas peninsulares poñan en vigor as medidas familistas e natalistas que predican. Ao seu carón están as clásicas intervencións de directores e subdirectores xerais e demais cargos de libre disposición dos diferentes departamentos da consellería que patrocina o evento, centradas, normalmente, no papel que deberan xogar as administracións autonómica e municipal na aplicacións desas medidas. E, por último, xunto a estes, aqueles que opinan e falan con certa lixeireza e superficialidade acerca das implicacións da actual «catástrofe demográfica» de Galicia polo mero feito de escribir habitualmente artigos de opinión –sobre este ou calquera outro tema– na prensa. Esta, á vista da presenza no acto dos seus colaboradores, adoita outorgarlles unha ampla cobertura, contribuíndo deste xeito a reforzar a memoria informativa dos seus lectores sobre o avellentamento demográfico ou a caída da fecundidade. 

			Proba de que isto é así témola, por exemplo, no feito de que dos quince poñentes que participaron no mencionado «Congreso Internacional de Demografía», celebrado en Santiago a finais de marzo de 2014, algo menos da metade eran voceiros activos do natalismo, cargos políticos e de libre designación da Xunta de Galicia e colaboradores habituais da sección de opinión de La Voz de Galicia. Personaxes como Alejandro Macarrón Larumbe, enxeñeiro de telecomunicacións, creador da Fundación Renacimiento Demográfico e autor do libro El suicidio demográfico de España; María Amparo González, directora xeral de Familia e Inclusión; Beatriz Mato, conselleira de Traballo e Benestar Social; Roberto Blanco Valdés e Xosé Luis Barreiro Rivas, articulistas de La Voz de Galicia; ou Xosé Manuel Blanco González, no seu caso baixo o pseudónimo de Manuel Blanco Desar, subdirector xeral de Análise e Programación na Dirección Xeral de Relacións Exteriores da Xunta de Galicia, colaborador ocasional de La Voz e membro activo do Museo do Pobo Galego, este último responsable, como xa se anotou, da campaña de propaganda natalista levada a cabo nas distintas cidades de Galicia entre finais de xuño de 2012 e xaneiro de 2013. 

			Este mesmo esquema é o que logo aparece nas publicacións que adoitan elaborarse a partir deste tipo de eventos con vistas a un público moito máis especializado, tal e como se pode comprobar nas actas das citadas «Xornadas sobre Demografía e Desenvolvemento», editadas en Santiago en 2013 pola EGAP baixo o título O reto demográfico de Galicia.11 Nelas, máis dun terzo das achegas están asinadas por políticos, cargos de libre designación da Xunta, articulistas de La Voz de Galicia, cregos ou natalistas de convicción e profesión; uns e outros expoñendo os clásicos tremendismos do vello natalismo e familismo francés ao carón de investigacións elaboradas por expertos en poboación, migracións, natalidade ou avellentamento demográfico pertencentes ás universidades de Barcelona, Santiago ou A Coruña. Un bo exemplo disto, témolo no traballo de Ángel Luis Toledano Ibarra, sacerdote, profesor do seminario de Sigüenza, licenciado en Teoloxía na Universidade de Comillas de Madrid e mestrado en Doutrina Social da Igrexa polo Instituto León XIII da Universidade Pontificia de Salamanca, títulos que ao parecer o cualifican para explicarlles, alá polo ano 2011, aos funcionarios da Xunta de Galicia que asistiron ás Xornadas organizadas pola EGAP, «Las causas y consecuencias de la baja natalidad. Especial referencia al caso gallego».

			Esta peculiar contribución, pagada con cartos públicos, ábrese lembrándolles ás autoridades a responsabilidade que teñen de «ordenar» a demografía. Pídelles logo «comportamentos xenerosos e sabios» en relación á natalidade e á familia para corrixir así «rumbos desafortunados, equivocados ou abertamente insostibles, demograficamente falando», e ofrece como causa do actual «inverno demográfico» unha enxurrada de claves sociolóxicas e de consideracións morais, entre as que cómpre destacar: o forte «aumento numérico das separacións e divorcios», «a irresponsable difusión e o recurso sistemático ás modernas técnicas anticonceptivas», «a difusión de modelos sociais consumistas», o «pesimismo antropolóxico», a existencia dun «ambiente cultural fechadamente materialista» ou «a desvalorización orquestrada da proposta humanizadora» que sosteñen as relixións no mundo. Con este orixinal aparello analítico, o poñente da EGAP conclúe cousas como que «os pobres sen fillos acaban sendo máis pobres» ou que as políticas familiares e demográficas da Italia de Mussolini eran «nacionalistas», e non fascistas –tal e como por exemplo amosara xa hai anos o profesor Carl Ipsen en Dictating Demography. The problem of Population in Fascist Italy (1996)–. Pola súa banda, o «preocupante paradigma galego» remata sendo unha diatriba antiabortista que fía co avellentamento da poboación, e este co «suicidio demográfico» de Galicia.

			Ao carón da súa intervención, atopamos a de personaxes como Eduardo Hertfelder de Aldecoa, enxeñeiro técnico de comunicacións, fundador do Instituto de Política Familiar; Susana López Abella, secretaria xeral de Igualdade da Xunta de Galicia; ou o xa mencionado subdirector xeral de Análise e Programación da Xunta, Xosé Manuel Blanco González. Este último, sempre baixo o pseudónimo de Manuel Blanco Desar, afirmando que en materia demográfica hai na sociedade galega unha auténtica «desfeita natalicia», unha «senescencia extrema», un «colapso xeracional», unha patoloxía social, que desemboca nun «comportamento auto-xenocida», que fai que «avellentemos, agoniemos e morramos como finesterrae europeo». Todo isto, na súa opinión, proba que estamos diante unha «sociedade enferma», cuxo comportamento demográfico suporá «a condena a morte de Galicia». Para evitala, e á semellanza de como facían os natalistas franceses nas décadas de 1930 e 1940, non dubida en propor ás autoridades a adopción de medidas para prestixiar a paternidade, privilexiar o acceso ao traballo e a promoción profesional dos que teñen fillos ou rebaixar o valor político do voto das persoas sen descendencia fronte ao daqueles que si a teñen. 

			Figura 12. Vellas propostas do novo natalismo galego: limitación do valor político do voto dos solteiros/as fronte ás familias numerosas, 1932

			[image: ]

			Fonte: F. Boverat, La Crise des naissances, ses conséquences tragiques et ses remèdes, Paris, Éditions de l’Alliance nationale pour l’accroissement de la population française, 1932, p. 35

			Figura 13. Vellas propostas do novo natalismo galego: privilexio no acceso ao traballo e promoción profesional dos que teñen fillos, 1939

			Fonte: F. Boverat, Comme nous vaincrons la dénatalité, Editions de l’Alliance Nationale contre la Dépopulation, Paris 1939, p. 31

			Deste xeito, o mencionado Blanco Desar anticipaba moitos dos tropos natalistas e familistas que aparecerán logo plasmados no libro que coordinou en 2014, Galicia: un pobo con futuro? O noso devalo demográfico, o cal naceu tras a celebración dos mencionados foros de debate que o Museo do Pobo Galego patrocinara en 2012. Nel, os autores máis comprometidos con esa ideoloxía achegaban profundas e sisudas razóns científicas de peso para explicar o «problema demográfico» de Galicia. Este é o caso da existencia nos seus habitantes dun «familismo amoral» nacido da deficiente modernización da mentalidade dos labregos emigrados ás vilas e cidades do país; o desleixo e vehemencia da poboación en idade fértil; a súa falla de autoestima, e mesmo de patriotismo; o «sentimento de resignación fatalista ante os feitos» propio dos galegos; o padecemento sociolóxico por parte destes dunha «patoloxía colectiva afín á proxemia»… Ao tempo, que non dubidaban en afirmar que as consecuencias do avellentamento demográfico serían o consabido menor dinamismo económico e social do país, o despoboamento de amplas zonas do seu territorio ou a necesidade de captar e asentar nel a inmigrantes.

			As mulleres, culpables do «suicidio demográfico» de Galicia

			A partir de aproximadamente 2005-2006 os medios de comunicación e os distintos agoireiros da «morte de Galicia» comezaron a responsabilizar tamén á caída da fecundidade do proceso de avellentamento demográfico. Para demostralo, procederon na meirande parte das ocasións a xogar coas taxas de fecundidade europeas como se fosen aliñacións futbolísticas e a facer comparacións entre elas de natureza a-histórica, é dicir, sen ter en conta os contextos históricos que lles outorgan senso e coherencia. Ao respecto, adoitaban comparar, por exemplo, a fecundidade de Galicia coa de Romanía en 1990 sen considerar que as circunstancias demográficas, económicas, sociais e políticas dos gobernos conservadores de Antonio Rosón, Xosé Quiroga Suárez ou Xerardo Fernández Albor, desenvolvidos entre 1977 e 1990, en nada se parecían a aquelas sobre as que se asentaba a ditadura de Nicolae Ceaușescu entre 1967 e 1989, e de cuxas políticas demográficas e familiares se ocupou Gail Klignan nun libro cuxo título é ben expresivo do que acontecera nese país: The politics of duplicity. Controling Reproduction in Ceaușescu’s Romania (1996).

			Se o ocorrido en Galicia e Romanía non é comparable no plano demográfico, económico, social ou familiar sen ter en conta os seus respectivos contextos históricos, afirmar, sen máis, a partir da mera similitude que amosan as súas respectivas taxas de fecundidade, que os dous países son pobres porque a súa natalidade é baixa é un puro disparate. Se Ceaușescu empregou a forza do Estado e da administración comunista para controlar, intervir e manipular a capacidade reprodutiva das mulleres romanesas nun marco de opresión e miseria xeneralizada, non aconteceu tal en Galicia. Aquí, a caída da natalidade e da fecundidade produciuse dende 1975 nun contexto marcado pola pesada herdanza demográfica da emigración secular e polos fondos cambios que se deron nos mercados de traballo e no emprego feminino a raíz da progresiva perda de importancia do sector primario, da paulatina concentración da poboación nas vilas e cidades, da expansión que nelas coñeceu o sector servizos, da substancial mellora que a partir da década de 1980 experimentaron os niveis educativos e a cualificación laboral das mulleres ou da súa rápida incorporación aos citados mercados de traballo.

			Porén, malia este contexto positivo, a redución do número medio de fillos por muller de 2,43 en 1976 a 1,00 en 1995, e logo o seu práctico estancamento nos niveis de 1995 até alén da crise de 2007 coincide no tempo, e en primeira instancia, cos gobernos conservadores de Antonio Rosón, Xosé Quiroga Suárez, Xerardo Fernández Albor, Fernando González Laxe –este a modo de breve interludio socialista– e Manuel Fraga Iribarne, durante os cales a comentada incorporación da muller aos mercados de traballo tivo lugar nunhas condicións ben difíciles para elas. De feito, ese estancamento da fecundidade non parece terse combatido ao longo de todos estes anos a través da posta en práctica de medidas destinadas a acabar co traballo informal das mulleres, co autoemprego, as xornadas a tempo parcial, o desempeño de traballos vulnerables e doados de eliminar, o subemprego, os baixos salarios femininos e as fortes diferenzas destes a respecto dos cobrados polos homes co mesmo nivel de cualificación, os continuados e reiterados atrancos que atoparon as mulleres para conciliar a vida laboral e a vida familiar ou o peso da «dobre xornada», no traballo e na casa, aspectos estes que marcaron o seu ingreso no ámbito laboral deses anos.

			Tras a crise de 2007, cos gobernos de Emilio Pérez Touriño e Alberto Núñez Feijóo, a fecundidade non mudou o seu comportamento e continuou estancada nunha época en que os mozos e mozas comezaban a emigrar de novo e en que moitas das mulleres que entraban no mercado de traballo demostraban estar ben formadas e cualificadas, visto que en 2005, e segundo os datos do Instituto Galego de Estatística, na franxa dos 25-34 anos máis dun 50% delas posuía estudos medios ou superiores. Malia isto, hoxe en día seguen a ocupar postos mal remunerados, a desempeñar traballos precarios –caracterizados a maioría deles polas altas taxas de temporalidade–, a estar subempregadas a respecto da súa cualificación laboral, a manterse no mercado de traballo como falsas autónomas e a percibir baixos salarios, moito máis ca os dos homes en iguais circunstancias, que á súa vez tamén padecen unha explotación laboral semellante. 

			En suma, durante os máis de corenta anos transcorridos dende 1975 as condicións laborais das mulleres foron duras e endurecéronse co paso do tempo, en coincidencia clara coa caída e posterior estancamento da fecundidade. Neste contexto, e como xa se anotou, os mozos e mozas comezaron a emigrar de novo de Galicia dende polo menos mediados da década do ano 2000, e os que ficaron na terra non tiveron fillos por non poder mantelos, e cando se deron as circunstancias para traelos ao mundo, fixérono sendo xa maiores e tendo menos dos que en realidade desexaban. De aí ese estancamento da fecundidade, de aí a cada vez máis tardía idade de acceso das mulleres á maternidade e de aí que, como resultado, as familias sexan hoxe máis pequenas que antes de 1975.

			Pouco misterio hai en todo isto, máxime cando hai décadas que os historiadores e os demógrafos advertiron da fonda incidencia que as condicións económicas e sociais teñen sobre a fecundidade. O misterio neste caso é por que dende 1975 ningún goberno galego fixo nada por mellorar ou por cambiar a realidade laboral das mulleres malia o impacto demográfico que o seus xestores sabían que esa realidade tiña, e ten, sobre a fecundidade. Un coñecemento que mesmo é público; en concreto, e por exemplo, dende que en 2008 a Xunta de Galicia lle deu publicidade aos resultados dunha enquisa sobre a mocidade que encargara en 2007, sendo Beatriz Mato conselleira de Traballo e Benestar. As respostas á mesma permiten advertir que, na altura, dúas de cada tres mulleres situadas na franxa dos 20-29 anos crían que non chegarían a ter o número de fillos que realmente desexaban por mor da inseguridade laboral e dos baixos salarios pagados nun mercado de traballo como o que vimos de describir. É máis, todas elas consideraban que só poderían ter como media dous fillos, se ben recoñecían que en realidade lles gustaría traer ao mundo máis de dous.12

			Este peso das malas condicións laborais sobre a fecundidade volve saír á luz nunha enquisa semellante realizada en 2010, na que a maioría das mulleres de 20-29 anos afirmaba cobrar salarios de ao redor de 1.000 euros.13 Non é pois o materialismo, o hedonismo, o medo ao compromiso ou á maternidade o que dende 1975 define a posición das mulleres galegas fronte á procreación, tal e como afirman os natalistas dende os medios de comunicación, as institucións culturais ou a administración, senón unha cuestión de mera supervivencia diante dos baixos salarios que se lles pagan, do traballo temporal e precario que se lles ofrece, do subemprego crónico que padecen e da correspondente falta de perspectivas de futuro que todo isto supón para elas e as potenciais familias que puidesen chegar a formar.

			Figura 14. Caída da fecundidade e aumento da idade da muller á maternidade durante os distintos gobernos da Xunta de Galicia, 1976-2014

			Fonte: IGE e INE. Elaboración propia

			En termos históricos, esta distancia entre o número medio de fillos desexados e os que realmente se teñen é a máis clara expresión dos problemas económicos e sociais que se derivan da existencia dunhas precarias condicións laborais para as mulleres. Pola mesma, en Galicia esa distancia sería entón expresiva do pouco ou nada que se fixo ao longo de todos estes anos para remediar esas condicións, nin sequera após 1996, durante o boom económico ligado á especulación inmobiliaria. Xa que logo, a suma do estancamento que dende 1990 coñece o número medio de fillos por muller –aínda hoxe apenas levemente superior a 1– e a permanencia das duras condicións laborais que imperan para elas no mercado de traballo, quer en tempos de bonanza, quer de crise económica, evidencian o arraigado carácter estrutural que posúen en Galicia as desigualdades económicas e sociais que pesan sobre o xénero.

			E isto non é unha leria, visto que a resposta que os distintos gobernos da Xunta de Galicia viñeron dando dende 2006-2007 –dende os comezos da actual recesión económica– ao endurecemento das condicións de traballo femininas non é outra que a prédica do natalismo. Unha ideoloxía fondamente conservadora, a través da cal as elites galegas amosan o seu desexo de manter intactas as estruturas de explotación económica e dominación social que as benefician, como tamén de non alterar os equilibrios de poder existentes no seo dun proceso de reprodución social que acontece sobre una estrutura de traballo que garante e perpetúa o «patriarcalismo», a desigualdade económica entre os sexos e a subordinación social das mulleres. Máis aínda, nas súas mans o natalismo é o mecanismo empregado para reforzar a nivel ideolóxico a naturalización do suposto «atraso de Galicia», agochar a emigración e evitar deste xeito ter que asumir ou que explicar á cidadanía que a actual desfeita demográfica que vivimos é consecuencia directa do fracaso histórico do proxecto de país que elas capitanean dende a morte de Franco. Á fin de contas afirman, quer por boca da prensa que subvencionan, quer dos agoireiros saídos da universidade, da administración autonómica ou das institucións culturais, que se Galicia non despega, se se empobrece, se é atrasada, se non ten pulso económico e social, se non ten futuro, é por culpa dunha poboación avellentada debido a que as mulleres non teñen, ou non queren ter, fillos.

			O certo é que hai respostas máis intelixentes á caída da fecundidade que esta torpe prédica do natalismo coa que acotío se castiga á sociedade galega. Só abondaría con ter unha perspectiva de país máis ampla, xenerosa, moderna e europea. É dicir, bastaría con atender ao feito neste terreo por aqueles países cuxos gobernos centraron as súas actuacións en mellorar as condicións de traballo das mulleres. Neste senso, e por exemplo, unha das principais claves que explican que Francia e Italia –dous países cun número de habitantes, cun grao de avellentamento poboacional e cunhas características demográficas, sociais, económicas e culturais moi semellantes entre si– tivesen distintos índices de fecundidade en 2015, respectivamente 2,0 e 1,4 fillos por muller, atópase na desigual rixidez que posúen os seus mercados de traballo e nas diferentes políticas de apoio ás mulleres que cada un deles puxo en práctica á hora de conseguir a súa integración e permanencia neles o maior tempo posible.

			Así, namentres con anterioridade a 2015 o goberno francés decidiu fomentar e facilitar o acceso e a permanencia da muller no emprego en todas as fases do seu ciclo vital, mesmo naqueles anos considerados de risco, como son os da chegada dos fillos, mediante facilidades outorgadas á conciliación laboral, melloras nos horarios, acceso ás garderías…, nada disto aconteceu en Italia. No país más avellentado de Europa, ás arelas de independencia e autonomía social das mulleres só se lles ofreceu, como en Galicia, revalorizar o seu vello papel de esposas e nais no seo da familia tradicional. Isto significa que moverse no mercado laboral italiano supón para elas enfrontarse a un mundo onde impera o traballo precario e temporal, o subemprego crónico e os baixos salarios, de todo o que se derivan os baixos índices que a fecundidade segue a rexistrar hoxe en día Italia (1,32 fillos por muller en 2017).

			É obvio pois que as autoridades deste país non fixeron nada nos anos previos a 2015 para mudar a realidade laboral e social que condicionaba a vida das mulleres que querían ser nais, polo que non deixan de sorprender as declaracións realizadas, moi na onda natalista, pola súa a ministra de Saúde en febreiro dese ano, cando á vista da recente evolución das taxas de natalidade feitas públicas polo Istituto Nazionale di Statistica, afirmaba de xeito rotundo que Italia era «un paese morente» [un país moribundo], o que, como é evidente, nos sitúa diante da versión italiana da «morte de Galicia».14

			O agocho da emigración e a creación dunha nova «historia» de Galicia

			Esa naturalización do suposto «atraso de Galicia», que o presenta aos cidadáns como algo de orixe biolóxica, xa que logo como algo inevitable, debido ao natural avellentamento da poboación ou á antinatural negativa das mulleres a ter fillos, non é unha andrómena. Ao contrario, é a consecuencia directa da comentada conversión da Demografía nun campo de loita político e ideolóxico. A vantaxe disto é que as elites sociais e os seus fieis escudeiros expresarán nel con meridiana claridade as súas ideas e intencións –neste caso por vía do natalismo– sobre o modo no que exercen, ou están exercendo, a explotación e a dominación da sociedade galega, caso, como xa vimos, a través por exemplo do mantemento no tempo das condicións que fan posible a subordinación económica e social das mulleres.

			Pola contra, este proceso de naturalización non é doado de facer coa emigración. Primeiro, porque na súa orixe non é unha variable biolóxica, senón, máis ben, un comportamento poboacional –con implicacións demográficas, obviamente– orixinado polas diferenzas e as dificultades económicas e sociais que a curto e medio prazo condicionan as expectativas vitais e sociais dos individuos e as súas familias. E segundo, porque é unha realidade estrutural na nosa historia, como estrutural é a secular persistencia desas diferenzas económicas e sociais que a orixinan e que, socioloxicamente, funcionaron, e funcionan, a beneficio dunha minoría social que nunca emigrou.

			Proba dese carácter estrutural do que falamos é que entre finais do século XVI e os comezos do século XXI houbo en Galicia cinco grandes vagas emigratorias de desigual intensidade e duración, cuxos efectos condicionaron fondamente o futuro do país no eido demográfico, económico, social e cultural. A primeira desenvólvese aproximadamente entre 1560-1570 e os primeiros anos do século XVII; a segunda, tamén aproximadamente, entre 1690 e boa parte do século XVIII, no que a emigración se converteu nunha variable estrutural do sistema demográfico galego; a terceira, entre 1860 e 1930; a cuarta, entre 1950 e 1975; e a quinta é a que se abre a partir de mediados da década do 2000.

			Á vista da recorrencia e da persistencia temporal do fenómeno emigratorio, como do feito de que tres das cinco vagas anotadas se concentren nos últimos cento cincuenta anos, cómpre concluír que a sociedade galega é unha sociedade que historicamente se vén reproducindo a si mesma sobre a base da sistemática expulsión dunha significativa parte da súa poboación. Isto significa que, cando menos, ao longo deses cento cincuenta anos, e dende un punto de vista sociolóxico, pouco ou nada mudou nas circunstancias, nas constricións e nos negativos efectos que as diferenzas e desigualdades económicas e sociais existentes exerceron sobre aqueles galegos que para progresar se viron obrigados a emigrar, polo que xa é hora de comezar a preguntarse por que.

			Figura 15. Vagas emigratorias na historia de Galicia, 1560-2017

			Fontes: X. M. Pérez García, 1979; A. Eiras Roel, 1990; O. Rey Castelao, 1994; R. Villares, 1995; A. Vázquez, 2015; INE. Elaboración propia

			Froito da supervivencia no tempo desas constricións e diferenzas ás que acabamos de referirnos é que, dende un punto de vista social, e até datas moi recentes, a mencionada expulsión recaeu sempre sobre as costas dos labregos e dos membros das clases populares urbanas. Grazas aos efectos derivados da súa marcha no plano social, e á riqueza que uns e outros xeraron na diáspora, é que se produciu na Galicia de mediados do século XIX a consolidación dunha reducida caste económica e social formada polos donos de grandes casas comerciais, banqueiros, armadores, consignatarios e comisionistas de compañías de transportes estranxeiras, donos de canteiras do naval, propietarios de fábricas de conservas, grandes comerciantes…

			As relacións entre eles foron moi estreitas, e non só no ámbito dos negocios, senón tamén no familiar e social, chegando ao punto de que a través dos seus homes de palla, senón por eles mesmos, conseguiron facerse co control do poder municipal nas principais cidades do país, enviar e ter a man deputados, parlamentarios e senadores nas deputacións galegas e cortes de Madrid ou controlar os consellos de administración dos principais xornais galegos, dende os que comezaron, xa nos inicios do século XX, a lexitimar e a naturalizar as causas da emigración ao atribuílas á pobreza de Galicia, namentres negociaban e se afirmaban socialmente nela grazas ás súas riquezas. Un esquema de poder este que, ao seu nivel, atoparemos tamén reproducido a pequena escala no mundo vilego da man de comerciantes de tipo medio, consignatarios, pequenos empresarios, funcionarios da administración local etc.

			Malia o gran poder económico, social e político do que gozou esa caste, pouco ou nada fixo para frear a fonda pegada que a emigración tiña sobre os habitantes de Galicia. Ao contrario, se arraigou, e mesmo se se enquistou no seo do corpo social galego entre 1860 e 1930, foi grazas ao proveito que tirou dos que marchaban, aos que, ademais, en moitas ocasións non dubidou en financiar a partida a costa do empeño dos bens que deixaban tras de si. É máis, foi grazas ás remesas de cartos que os emigrantes mandaban dende Cuba ou Arxentina que casas comerciais como por exemplo a dos Pastor na Coruña ou a de Pérez Sáez e Olimpio Pérez en Santiago financiaban os seus negocios e os dos seus iguais. Tamén, como deron o salto á banca, cuxos depósitos –formados maioritariamente polo aforros dos emigrantes– investiron en débeda pública do Estado español e en valores mobiliarios de empresas radicadas fóra de Galicia. Pola contra, os poucos cartos que ficaban no país destinábanse a financiar as actividades mercantís locais levadas a cabo nas cidades da Coruña, Vigo, Santiago, nas pequenas vilas e nas súas respectivas contornas e bisbarras a través de préstamos, descontos e créditos, ao tempo que as súas sucursais bancarias non deixaban de centralizar a recollida do aforro galego para envialo a producir a Madrid ou Barcelona. 

			Este proceder nos negocios afástaos do amosado na altura polas burguesías vasca e catalá; un proceder que os nosos banqueiros, grandes comerciantes e capitáns de empresa xustificaban apelando ao «atraso» da economía galega, á vez que o amosaban como a opción máis «racional» diante da falta de alternativas de investimento que, dicían, había en Galicia. Mais nin sequera no emprego destas xustificacións foron orixinais, vista a súa semellanza cos argumentos empregados polas elites locais doutras áreas rexionais europeas tamén moi castigadas pola emigración. Por exemplo, Luigi Lorenzetti amósanos como entre 1850 e 1930 naqueles cantóns do sur de Suíza caracterizados pola importancia da agricultura, o predominio das pequenas vilas e cidades, a dispersión da trama produtiva e unha emigración que afectaba a máis dun 30% do total dos varóns, as súas elites xustificaban os investimentos que a banca local suxeita ao seu control facía noutras rexións do país –e na que o 90% dos depósitos procedía dos aforros dos emigrantes–, apelando á falta de oportunidades que había nos citados cantóns.

			O interesante neste caso para nós, é a capacidade que esas elites tiveron para crear a futuro estereotipos sociais e produtivos deses habitantes e deses territorios que lexitimasen as súas decisións; uns estereotipos que, polo demais, resultan ser idénticos aos que os seus pares empregaban na altura en Galicia, onde, por outra banda, haberían de sobrevivir décadas incrustados no seo do imaxinario popular grazas á hexemonía cultural que aquí exercían, e aínda exercen. Non sorprenderá pois que as elites suízas, ao igual ca as galegas, defendesen a necesidade de investimentos fóra da súa rexión de orixe falando da falta de iniciativa dos seus habitantes, ou aludindo á súa pobreza, ao seu carácter conformista, á limitada visión comercial e industrial do empresariado local, á ausencia de grandes centros urbanos, ás dificultades de comunicación con outras partes do país ou ao elevado custo que nesas condicións suporía ter que levantar e manter abertas fábricas modernas. Diante disto, a opción pola que se decidiron foi, como en Galicia, explotar o territorio aproveitando as enormes posibilidades que este tiña para producir, por exemplo, enerxía eléctrica, a cal exportarían logo cara ao industrializado norte de Italia, ou fomentar o turismo de balneario nos complexos hoteleiros situados nas ladeiras dos Alpes suízos.

			En todo caso, á altura da década de 1930, e mercé ao control de boa parte das riquezas que xeraba Galicia, as nosas elites entendían que esta xa formaba parte do seu patrimonio persoal. De aí a particular e peculiar defensa que del fixeron apoiando o alzamento militar do xeneral Franco en xullo de 1936. Instaladas comodamente na ditadura, a vaga migratoria de 1950-1975 non chegou a comprometer os seus negocios, senón que, pola contra, contribuíu a melloralos grazas ás remesas de cartos enviados polos emigrantes dende Alemaña, Suíza, Venezuela, Inglaterra ou Francia, os cales investían de contado nas bolsas de Madrid ou Barcelona, pois, dicían, Galicia e as súas xentes seguían estando «atrasadas». Daquela non lles preocupaba o avellentamento da poboación, nin sequera a caída da fecundidade, iso viría logo, unha vez que a partir de mediados da década de 2000 se desatase a quinta vaga emigratoria que había de golpear Galicia no curso da súa historia, ou se se quere, a terceira que o país padecía nos últimos cento cincuenta anos.

			A día de hoxe estímase que esta quinta vaga afectaba en 2015 a uns 380.000 mozos e mozas, os cales, e a diferenza dos que partiron en 1950-1975 ou en 1860-1930, xa non son labregos que só saben ler e escribir, pois cando menos un de cada dous ten estudos medios ou superiores. Xa que logo, a súa marcha constitúe unha notable perda demográfica para un país no que as actuais xeracións de xente nova son moi pequenas a causa do impacto combinado de emigracións pasadas, do remate da transición demográfica e da modernización social acaecida tras 1975. Unha marcha, polo demais, non compensada pola inmigración de retorno, composta na súa meirande parte por xubilados, que pouco achegan no plano produtivo ou demográfico coa súa volta á terra, pois veñen coa súa vida feita fóra de Galicia, ou polos inmigrantes estranxeiros –cuxa cifra nunca superou o 3-4% do total da poboación galega–, moitos deles chegados coa declara da intención de dirixirse cara aos grandes mercados de traballo de Madrid, Cataluña ou Euskadi.15 Mais esta nova vaga emigratoria de mozos e mozas –cuxa partida asume formas acordes aos novos tempos–16 tamén constitúe unha importantísima e inestimable perda de capital humano, vista a súa franca cualificación e preparación laboral, que, sen dúbida, lastrará as posibilidades de futuro desenvolvemento económico e social de Galicia. 

			Chegado este punto, non deixa de sorprender que, unha vez máis e coma no pasado, a sociedade galega se estea a reproducir socialmente hoxe a través da sistemática expulsión dunha parte significativa da súa poboación e, sobre todo, que nesta ocasión esa parte estea composta por individuos que constitúen a xeración mellor formada de Galicia. Algo que, de xeito rechamante, acontece ante os nosos ollos sen que as elites económicas e sociais do país lle dean a mesma publicidade que ao avellentamento demográfico ou fagan nada por impedilo. Diante disto, a pregunta do historiador é «por que?» Quizais para así non ver alterado a medio prazo un xogo de relacións sociais e produtivas que as benefician? Obedece a isto a sistemática prédica do natalismo, cuxa aparición en Galicia coincide no tempo co inicio desta quinta vaga emigratoria? Responde a mencionada aparición ao desexo de evitar ver cuestionado o seu liderado económico e social á fronte dun proxecto de país cuxos principais logros colectivos se concretan historicamente na sistemática expulsión daqueles que deberan de abrilo a un futuro moderno e europeo?

			En todo caso, neste contexto o natalismo amósase hoxe en Galicia como unha ideoloxía que está a ser difundida socialmente de arriba-abaixo, cuxa lexitimidade científica se basea na súa proximidade e conivencia cos intereses dos poderosos, que a predican e difunden a través dos medios de comunicación que subvencionan acotío apelando ao suposto carácter preditivo da Demografía. Un carácter que é empregado para crear e difundir unha imaxe do futuro demográfico, económico e social de Galicia realmente estarrecedora. Unha verdadeira apocalipse que para ser evitada demanda de todos nós a volta aos vellos valores ideolóxicos e sociais da familia, da muller e da sexualidade. E todo nuns intres nos que, unha vez máis, o fracaso dun determinado proxecto de país nos ofrece un dos seus froitos máis maduros: a emigración da mocidade. Deste xeito o natalismo convértese na escusa perfecta para non ter que falarlles aos cidadáns da Galicia real, para non ter que enfrontarse ás causas do paro, do subemprego, dos baixos salarios, da marxinación laboral das mulleres, da precariedade, da explotación laboral, da desigualdade social, do sistemático peche de empresas…, ou para non ter que actuar sobre aqueles factores económicos e sociais de natureza estrutural que empurran, unha vez máis, a mocidade a emigrar. 

